
	MELAWANA YA BOITSHWARO LE MOTHEO

E LESHOME E KA SEHLOHONG YA TSHEBELETSO YA SETJHABA YA AFRIKA BORWA.

Molao wa motheo wa Afrika Borwa (Kgaolo 10 ) o hlalosa hore Tshebeletso ya Setjhaba e lokela…

· Ho laolwa ho latela melawana ya demokerasi ya boitshwaro le motheo ya Molao wa motheo;

· Ho boloka le ho kgothaletsa maemo a phahameng a boitshwaro mosebetsing;

· Ho kgothaletsa tshebediso e ntle e dumellanang le maemo a moruo ya disebediswa;

· Ho sebeletsa ntshetsopele;

· Ho fana ka ditshebeletso ntle le ho kgetha, ka toka le tekano ho bohle;

· Ho shebana le ditlhoko tsa batho le ho kgothaletsa kameho ya setjhaba ditabeng tse amang leano;

· Ho jara boikarabelo ka mesebetsi ya yona;

· Ho sebetsa pontsheng ha e fana ka lesedi le nepahetseng ka nako ho setjhaba;

· Ho kgothaletsa botsamaisi bo botle ba basebetsi ekasitana le ntshetsopele ya basebetsi bakeng sa ho phahamisa bokgoni ba bona;

· Ho emela boholo ba batho ba Afrika Borwa , ka khiro le tsamaiso ya basebetsi e itshetlehileng ho bokgoni ba motho, bo hlokang leeme,  le tlhokeho ya ho fedisa ho se lekane ho neng ho le teng ka nako e fetileng.

1. PUO YA SELELEKELA

Khomishini ya Tshebeletso ya setjhaba e filwe tumello ho latela Molao wa motheo, 1996, ho kgothaletsa le ho boloka maemo a phahameng a tshebetso hohle kahara Tshebeletso ya Setjhaba. Ka selemo sa 1997 Melawana ya boitshwaro ya Tshebeletso ya Setjhaba e ile ya ralwa mme hamorao ya tshohlwa dikopanong le bahlanka ba mmuso o moholo le mebuso ya diprofensi. E ne e le sa bohlokwa ho hlahisa tataiso e utlwahalang ka Melawana ya boitshwaro bakeng sa ho netefatsa kutlwisiso ya se ka bakwang ke yona le tshebediso ya teng.

Lebitsong la Khomishini ya Tshebeletso ya Setjhaba, ke motlotlo ho fana ka bukana ya tlhaloso ya melawana ya boitshwaro ya tshebeletso ya setjhaba ho bohle ba sebeletsang Tshebeletso ya Setjhaba ya Afrika Borwa. Melawana ena ya boitshwaro ke tshiya ya bohlokwa ya ho netefatsa puso e ntle le boitshwaro ba basebetsi ba setjhaba. E boetse e buwa ka dintlha tse kang ditokelo tsa batho, puso ya molao, boikarabelo, ho sebeletsa dintho pontsheng ke mmuso, boitshwaro ba motho le ditakatso tsa poraefete.

Khomishini ya Tshebeletso ya Setjhaba e etsa boipiletso ho basebetsi bohle ba setjhaba, ho tloha ho ba maemo a tlase ho fihla hoba maemo a hodimo hore ba netefatse hore ba utlwisisa metjha e lokelang ho latelwa mmoho le ditaelo tse teng kahara Melawana ya Boitshwaro. Sena ha se sa bohlokwa feela empa ke tokelo ebang baahi ba rona ba tla fumantshwa tshebeletso ya mankgonthe. Ke sa bohlokwa hore bahlanka ba puso ba hane le ho latola dimpho le menyetla eo ba e fuwang kaha seo se ka hlaloswa e le ho amohela tjotjo.

Re rata ho leboha batsamaisi le bahlanka bohle ba keneng mosebetsing wa ho kgothaletsa Melawana ya Boitshwaro Tshebeletsong ya Setjhaba. Ke le kgothaletsa hore le tshware jwalo le se ke la fellwa ke matla phephetsong ena ya ho kgothaletsa tshebetso e ntle setjhabeng.

Khomishini ya Tshebeletso ya Setjhaba e tshepa hore bukana ena e tla ba tataiso e molemo kgothaletsong ya botshepehi le nnete mosebetsing, mme e be e kgothaletse hore bohle re fihlele boemo boo manyofonyofo a sa amohelweng ho hang Afrika Borwa.

Ha ke phethela ke rata ho kopa basebetsi bohle ba setjhaba hore ba netefatse hore boitshwaro ba bona bo dumellana le boitshwaro le metheo e laolang tsamaiso ya puso ya setjhaba mme ba etsa bonnete hore ba utlwisisa Melawana ya boitshwaro le Bukana ena ya tlhaloso.

Prof. SS Sangweni

Modulasetulo: Khomishini ya Tshebeletso ya Setjhaba.

2. DITEBOHO
Mosebetsi wa ho hlahisa bukana ya tlhaloso ya melawana ya boitshwaro ya tshebeletso ya setjhaba o ne o ke ke wa phethahala ntle le boitelo le tshehetso ya batho ba bangata le mekgatlo e tlamehang ho qohollwa le ho ananelwa;

· Mafapha a puso e kgolo le diprofensi a thusitse ho ntshetsapele Bukana ena ya Tlhaloso mme ho feta mona a thusa ka diphehiso bakeng sa ho ntlafatsa ho ya pele;

· Ofisi ya Mosireletsi wa setjhaba e thusitse ka ditshehollo tsa bohlokwa tokomaneng ena;

· Mekgatlo ya basebetsi le diunione tsa basebetsi e thuistse ka ho ba teng dikopanong tse ngata tsa thupelo; 

· Basebetsi ba Ofisi ya Khomishini ya Tshebeletso ya Setjhaba ba thusitse ka diphuphutso le ho rala tokomane ena;

· Ha re phethela re motlotlo ka Lefapha la Ntshetsopele ya Matjhaba la Brithani ka ho tshehetsa ka ditjhelete kgatiso ena ya bukana ya tlhaloso ya melawana ya boitshwaro ya tshebeletso ya setjhaba.
3.  BUKANA YA TLHALOSO YA MELAWANA YA BOITSHWARO YA TSHEBELETSO YA SETJHABA.

3.1 SELELEKELA

3.1.1 Sepheo ka bukana ena ke ho hlalosa dikateng tsa Melawana ya Boitshwaro ka botlalo. Ho ngolwa ha melawana ya mmuso ho hloka kgutsufatso, nepahalo le mantswe a tshwanetseng a semmuso. Bukana ena e reretswe ho netefatsa hore melawana e utlwisiswa hantle ke basebetsi bohle ba setjhaba.

3.1.2 Bukana ena ha e buwe ka melao ya boitshwaro e metjha mme e latela motjha le dinomoro tsa melawana jwalekaha di ngotswe bakeng sa ho etsa hore ho be bonolo ho di fumana. Ha ho sebediswa bukana ena, mafapha a leke ho kenyeletsa mehlala ya yona e dumellanang le maemo a moo.

3.1.3 Ke sa bohlokwa ho toboketsa ntlha ya hore ho ngolwa ha bukana ena ke motjha o fetohang nako le nako, mme ho tla hlokeha hore ho etswe diphetoho nako le nako jwalekaha ho etsahala ka melawana ya boitshwaro.

3.2 THUPELO

3.2.1 Bakeng sa ho kgothaletsa maemo a phahameng a boitshwaro mosebetsing, basebetsi ba setjhaba ba lokela ho kgothaletswa ho nahana le ho itshwara ka nepo. Bukana ena e lokela ho sebetsa jwaleka ka sesebediswa sa thupelo ya nakwana e kgutshwane ho basebetsi bohle. Bukana ena e boetse e na le mehlala e bontshang mathata a hlahang mosebetsing, a ka sebediswang jwaleka motheo wa thupelo le mehlala.

3.2.2 Jwaleka motswalle wa melwana ya boitshwaro, bukana ena e ka thusa ho netefatsa tshepo ya setjhaba tshebeletsong ya setjhaba ka ho fana ka bonyane tse lebeletsweng mabapi le boitshwaro bo amohelehang ekasitana le mehlala ya boitshwaro bo dumeletsweng.

3.3 BOIKARABELO BA MOHIRI LE MOHIRUWA.

3.3.1 Ke taba e amohelwang hore batho ba ithuta ka ho boha le ho etsa. Ka hona ke boikarabelo ba mohiri, e leng ba ka taolong ( Matona le Ditho tsa phethahatso) boemong ba dipolotiki le batsamaisi ba tshebeletso ya setjhaba boemong bohle, ho netefatsa hore ho ba le maemo moo ho bang le motheo wa boitshwaro le mehlala e ka latelwang ke basebetsi bohle.

3.3.2 Karolo ya 195 (1)(a) ya molao wa Motheo e re " ho tlamehile ho kgothaletswe le ho boloka maemo a phahameng a boitshwaro mosebetsing" wa tsamaiso ya setjhaba ka kakaretso. Ho latela tumellano e fihletsweng (Tharollong ya Lekgotla la Dipuisano tsa Tshebeletso ya setjhaba ya 2 ya selemo sa 1999) basebetsi bohle ba setjhaba ba lokela ho mamela Melawana ya Boitshwaro. Kaha sena ke motheo wa mehato yohle ya tukiso ho kenyeletsa le tayo, mohiri o lokela ho etsa bonnete hore dikateng tsa Melawana ya Boitshwaro di tsebjwa ke basebetsi bohle.

3.3.3 Ke sa bohlokwa ho phetha hape hore sepheo se seholo ka Molao wa boitshwaro ke ho sebeletsa boitshwaro bo botle. Leha ho le jwalo, mosebetsi o tla fumanwa a le molato ho latela molao o hlalositsweng, mme o tla qoswa ho latela dikarolo tsa 18 ho fihla ho 27 tsa melawana e fetotsweng ya Tshebeletso ya setjhaba ya 1997, ebang a tlola melao e itseng ya boitshwaro.

4. TATAISO KA TSE HLALOSWANG KE MOLAWANA WA BOITSHWARO.

4.1 Kamano le lekgotla la ketsamelao le tsamaiso ya naha.

4.1.1 
Mosebetsi o tshehetsa Rephaboliki mme o ananela Molao wa Motheo mme o itshetleha ka ona tshebetsong ya hae ya letsatsi le letsatsi.

Ha ho buuwa ka rephaboliki, ho buuwa ka naha e leng Afrika Borwa. Ke sa bohlokwa hore basebetsi bohle ba mmuso ba ikobela le ho tshepahala ho naha ya bona.

Molao wa Motheo o buwa ka dintlha tse ikgethang tse amanang le ditokelo le ditabatabelo tsa baahi bohle. Molao ona o hloka hore basebetsi bohle ba setjhaba ba tshepahale mmusong wa demokerasi o busang ka nako eo. Ya bobedi bohle ba lokela ho amohela hore Molao wa Motheo ke ona molao o moholo wa naha o lokelang ho hlomptjhwa ke bohle. Ya boraro, mosebetsi e mong le e mong wa setjhaba o lokela ho utlwisisa dikateng le sepheo sa Molao wa Motheo jwaleka sesebediswa se reretsweng ho boloka kgotso.

Mohlala 1:  Basebetsi ba setjhaba mafapheng a fapaneng ba ya ameha moo ho etswang ditshisinyo ka leano. Ditshisinyo tse jwalo di lokela ho hlahlobjwa hore na ha di thulane le dipehelo tse itseng tsa Molao wa Motheo. Melawana ya Motheo e reng setjhaba se lokela ho ameha mme se tsebe tsohle ka ditshebeletso ke ntlha e lokelang ho latelwa kamehla ha ho hlophiswa leano.

Mohlala 2.  Karolo 33(2) ya Molao wa Motheo e re mang kapa mang eo ditokelo tsa hae di sa sebetswang hantle o na le tokelo ya ho fuwa mabaka a ngotswe fatshe. Sena se bolela hore, bakeng sa ho itshetleha ka Molao wa Motheo, mosebetsi wa setjhaba o lokela ho etsa bonnete diqeto tsa tsamaiso tseo a di nkang ke tse nepahetseng, hoo a tla kgona ho fana ka mabaka ho bohle ba amehang. Ka kakaretso sena se hlalosa hore tsamaiso yohle e lokela ho dumellana le mohopolo wa ho sebeletsa setjhaba pontsheng.

4.1.2 Mosebetsi o beha ditabatabelo tsa setjhaba kapele ha a phetha mosebetsi wa hae. 

Se hlaloswang mona ke hore moo ho tlamehang ho nkwa diqeto, ho tlamehile ho etswe bonnete hore ditabatabelo tsa setjhaba di kapele. Ditabatabelo tsa mosebetsi wa setjhaba kapa tsa mokga o itseng di tlamehile ho tla kamora tsa setjhaba.

Mohlala 1:  Konteraka ya mosebetsi wa matsoho ya sebetsang sepetlele e re o sebetsa ho tloha ka 8:00 hoseng ho fihlela ka 16:30 thapama. Ha ho tumellano ka tefo ya over-time. Pula e matla e diha motlakase sepetlele mme dibaka tsa diopreishene di sebetsa ka dijenereitara. Jenereitara le yona e fana ka mathata mme mosebetsi o laelwa ho sebetsana le jenereitara ka hora ya bone. Ho lebeletswe hore mosebetsi eo a phethe mosebetsi oo, leha seo se bolela hore o tla sebetsa ho feta nako eo a e baletsweng ya konteraka.

Mohlala 2:   Boholo ba basebetsi ofising ya sedika bo supa hore bo batla ho nka matsatsi a bona a phomolo kgweding ya Tshitwe. Ebang ba dumeletswe sena se hlalosa hore ofisi eo e ke ke ya kgona ho fana ka  ditshebeletso hlokehang setjhabeng. Ho lokela ho etswe matsapa pakeng tsa batsamaisi le basebetsi, sena se bolela hore ba bang ba basebetsi ba tla lokela ho sala ba sebetsa ho netefatsa tshebetso.

4.1.3 Mosebetsi o phetha maano a mmuso tshebetsong ya hae ho latela melao le dipehelo tse teng tsa molao. 

Molao wa Ditokelo tsa Botho o kenyeleditsweng kahara Molao wa Motheo, hara tse ding o sireletsa ditokelo tsa dipolotiki tsa moahi e mong le e mong, ho kenyeletswa tokelo ya hoba setho sa mokga o itseng wa dipolotiki. Dikgetho ke tsona tse lekanyang hore mokga o nang le boholo ba divoutu ke ona o busang. Sena se bolela hore ho ka etshala hore sephetho sa dikgetho se se ke sa tsamaellana le kgetho ya mosebetsi. Ho ka etsahala hore ditlhoko, mananeo le maano a mmuso o busang ha a dumellane le a mosebetsi ya itseng wa setjhaba. Leha ho le jwalo basebetsi ba setjhaba ba lebeletswe hore ba sebeletse mmuso ka botshepehi le maikemisetso a amohelehang.

Mohlala 1:  Mosebetsi wa setjhaba o dumela hore phekolo ya bakudi dipetlele e lokela hoba yona ntlha e ka sehlohong kahara naha, mme o tshehetsa mokga wa dipolotiki o nang le maikutlo ao. Mmuso ona o bona phumantsho ya matlo le thibelo ya bonokwane e le tsa bohlokwa. Mosebetsi o tla lokela ho amohela qeto ya mmuso. Sena ha se bolele hore ho hatellwa maikutlo a hae.

Mohlala 2:  Ebang mmuso o rera ho kenya tshebetsong lenaneo le itseng, ke boikarabelo ba mosebetsi ho eletsa ka mokgwa o motle oo lenaneo le ka kenngwang tshebetsong kateng, leha mosebetsi a sa dumellane le lenaneo leo, o lebeletswe hore a behelle ka thoko takatso tsa hae, mme a shebe feela mekgwa e ka latelwang molemong wa setjhaba se reretsweng lenaneo le jwalo. 

4.1.4 Mosebetsi o ikemisetsa ho itlwaetsa le ho ananela melao le ditaelo tse amanang le mosebetsi wa hae.

Bakeng sa ho sebeletsa mmuso le setjhaba ka botshepehi, basebetsi ba lebeletswe hore ba tsebe se hlokwang ke mesebetsi ya bona, maano le metjha e lokelang ho latelwa tshebetsong ya bona.

Bahlokomedi ba basebetsi ba lokela ho netefatsa hore basebetsi ba tseba tse hlokwang mesebetsinbg ya bona. Ke boikarabelo ba basebetsi le bona ho etsa bonnete hore ba fumana tsebo, e le hore ba tle ba kgone ho phetha mesebetsi ya bona ho latela maano le metjha e behilweng ya mesebetsi, molemong wa setjhaba le ditjhaba tseo ba di sebeletsang.

Mohlala 1:  Ha a sa tsebe melawana e laolang tsamaiso ya ditjhelete tsa setjhaba, mosebetsi a ka dumella hore ho rekwe sesediswa se itseng ntle le ho fumana tumello ho balaodi ba ditjhelete tsa mmuso. Mohato o jwalo ke ho sebedisa tjhelete ntle le tumello, mme o hlalosa tshebediso e sa dumellwang ya ditjhelete, mme seo se ka baka ditjeo tse boima le tshenyo ya ditjhelete ho latela ditseko tse ka etswang tsa ditefiso.

Mohlala 2:  Ka ho hloka tsebo e itseng, mosebetsi o jwetsa motho ya etsang kopo ya pentjhene seo e seng nnete ka tse hlokwang, motjha o tlalemhileng ho latelwa le tjhelete eo a lokelang ho e fumana. Sena se ka tlisa mathata a maholo ho motho ya etsang kopo e jwalo.

4.1.5 Mosebetsi o sebetsa mmoho le mekgatlo ya setjhaba e thehilweng ho latela molao le Molao wa Motheo molemong wa setjhaba.

Ho na le mekgatlo e mengata e thehilweng ho latela Molao wa Motheo 
(Mosireletsi wa Setjhaba, Mohlahlobi wa dibuka tsa mmuso, Khomishini ya tshebeletso ya Setjhaba, Khomishini ya tekano ya bong, jwalojwalo) mme e meng e thehilwe ho latela molao (makgotla a dithendara, dikhomishini tsa diphuphutso jwalo jwalo. Mekgatlo ena yohle e sebediswa bakeng sa ho netefatsa hore tsohle di tsamaya ka nepo. Ka hona basebetsi ba setjhaba ba se ke ba kgesa mekgatlo ena, empa ba e thuse hore e phethe mesebetsi ya yona ka nepo, mohlala, ba fane ka lesedi le tlhaloso e ka batlwang.

Mohlala 1:  Ebang ofisi ya Mosireletsi wa Setjhaba e kopilwe ho fuputsa tletlebo ya moahi kgahlanong le lefapha le itseng la mmuso, ho lebeletswe hore basebetsi ba lefapha leo ba fane ka lesedi lohle le batlwang.

Mohlala 2:  Ebang Mohlahlobi wa dibuka tsa mmuso a fumana tshebetso e sa lokang tsamaisong ya ditjhelete tsa lefapha, basebetsi ba lefapha ha ba ya lokela ho kgesa diphumano tseo. Ba lokela ho utlwisisa mme ba ananele seabo sa mohlahlobi wa dibuka mme ba sebedisane ka botlalo le ofisi ya hae ho fedisa mathata a ka beng a le teng.

4.2 KAMANO LE SETJHABA 

4.2.1 Mosebetsi o kgothaletsa kopano le kutlwano ya baahi ba Afrika Borwa tshebetsong ya hae.

Selekela sa Molao wa Motheo se hlalosa hore kananelo ya Molao wa Motheo e reretswe ho –
· ho fedisa diphapang tsa nako e fetileng mme ho thehwe setjhaba se latelang mekgwa ya demokerasi, toka le ananela ditokelo tsa botho;

· ho etsa motheo wa setjhaba sa demokerasi moo puso e leng ya setjhaba mme baahi bohle ba lekana ba sireleditswe ka molao;

· ho phahamisa boemo ba bophelo ba baahi bohle le bolokolohi ba ho iphahamisa ba motho ka mong;   

· ho bopa Afrika Borwa e kopaneng ya demokerasi e tla ba le sebaka sa yona kahara dinaha tsa lefatshe.

Bakeng sa ho fihlela le ho phethahatsa ditabatabelo tsena tsa Molao wa Motheo, ho hlokeha maikemisetso le boikitlaetso ba baahi. Basebetsi ba setjhaba ba nkwa e le karolo ya mmuso, ka hona sena ke sa bohlokahadi ho bona.

Mohlala 1:   Moya o motle wa tshebedisano le dikamano tse ntle pakeng tsa sehlopha sa basebetsi ba merabe e fapaneng ba sebetsang le setjhaba e ba mohlala o motle ho setjhaba ka kakaretso. Mohlala o motle ke ofising moo ho ntshwang ditokomane tsa boitsebiso kapa dipaseporoto

Mohlala 2:    Mosebetsi o lokela ho leka ho ingodisetsa thuto e itseng moo a ithutang e nngwe ya dipuo tsa mmuso e sebediswang tikolohong ya hae. O lokela hape ho kgothaletsa hore ho fetolelwe dipuong tse ding tsa mmuso nakong tsa dikopano moo ho hlokehang.

4.2.2  Mosebetsi o tla sebeletsa setjhaba ka mokgwa o sa kgetheng lehlakore bakeng sa ho netefatsa hore setjhaba se ba le tshepo tshebeletsong ya setjhaba.

Tshebeletso ya setjhaba e sebeletsa setjhaba sohle, mme setjhaba se lebeletse ho tshwarwa ka ho tshwana, ka mokgwa o motle o sa kgetholleng. Basebetsi ba lebeletswe ho phethahatsa sena ka ho tshwara bao ba sebetsang le bona le bao ba ba thusang, ka mokgwa o sa tlo tlisa feela tshepo tshebeletsong ya setjhaba, empa le kananelo ya tshebeletso eo baahi ba e fuwang.

Mohlala 1: Mosebetsi o sebetsa lefapheng moo ho lekolwang dikopo tsa setjhaba bakeng sa tshebeletso e itseng. Ka ho tseba sena moahelani wa mosebetsi o kopa hore a mo thuse ho potlakisa kopo ya hae. Mosebetsi o tla lokela ho lekola kopo ena ka hloko, hobane mohato ofe kapa ofe o reretsweng ho thusa moahelani o ka nkwa e le ho beha moahelani kapele ho baahi ba bang ba entseng dikopo.

Mohlala 2:  Mosebetsi o lokela ho tsebisa batho bao a sebetsanang le bona hore ba eme mela, e le hore bohle ba tle ba thuswe ha nako ya bona e fihla, ntle le hore ba bang ba etsetswe menyetla ba tlodisetswe kapele.

4.2.3.  Mosebetsi ke motho ya lokileng, ya thusang batho eo batho ba kgonang ho mo atamela ka nako tsohle, mme o tshwere batho jwaleka batho ba lokelang ho fumana tshebeletso ya maemo a hodimo.

Ke sa bohlokwa ho basebeletsi ba setjhaba hore ba hlokomele ka ho sebeletsa tshebeletso tsa setjhaba, ba itlama hore ba tla sebeletsa setjhaba sohle.

Setjhaba se lebeletse ho thuswa, se lebeletse hore basebetsi ba ba thuse ka mokgwa o motle o makgethe.

Mohlala 1:  Mosebetsi o amohela mohala o tswang ho moahi empa ho hlakile hore thuso e ka etswa ke karolo e itseng ya lefapha. Ho ena le ho hlalosetsa moahi, mosebetsi o re a leke kae kae. Sena se ka etsa hore moahi a fete bathong ba bangata ntle le ho fumana thuso. Sena ha se thuso e hlokwang mme se etsa hore baahi ba be le maikutlo a seng matle ka tshebeletso ya setjhaba. Mosebetsi o lokela ho leka ho fumana hore na ke mang ya ka thusang maohi mme yena a letsetse moahi eo mohala hamorao. 

Mohlala 2:  Ha basebetsi ba thusa batho khaontareng, o fumana hore mosebetsi e mong ha a na batho bao a ba thusang empa e mong o na le batho ba bangata. Mosebetsi o lokela ho thusa mosebetsi mmoho le yena ka ho bitsetsa ba bang ba batho khaontareng ya hae, ha feela le yena a tseba mosebetsi o lokelang ho phethwa.

Mohlala 3:  Ebang moahi a kopa mosebetsi hore ba buisane ka sepheo sa ho fumana lesedi ka tse hlokwang bakeng sa ho fumana ditshehetso tsa ditjhelete tsa mmuso bakeng sa ntlo, mosebetsi o lokela hore a leke ho thusa motho eo kapele kamoo ho ka kgonehang. Sena ha se feela sesupo sa tshebedisano le setjhaba empa le hore motho o ikemiseditse ho fana ka tshebetso setjhabeng.

4.2.4 Mosebetsi o tsotella maemo le dingongoreho tsa setjhaba ha a phetha mosebetsi wa hae ekasitana le nako eo a nkang diqeto tse ba amang.  

Leha ditlhoko le dingongoreho tsa setjhaba di ke ke tsa bonahala eka ke tsa bohlokwa ho basebetsi ba setjhaba, basebetsi ba lokela ho thusa setjhaba ka mokgwa o motle mme ba fane ka lesedi le tataiso bakeng sa ho rarolla mathata ao a bona.

Dingongoreho tsa motho kapa batho di lokela ho nkelwa hlohong. Ka dipuisano le metjha e bulehileng sena se ka thusa haholo tharollong le ho ananela maemo le dingongoreho tsa setjhaba.

Mohlala 1:  Ho rerilwe tleleniki bakeng sa baahi ba motse o hole le ditoropo,

empa ho boetse ho ka nna ha sebediswa tleleniki e tsamaiswang ka koloi. Baahi ba lokela ho botswa hore na ba rata eng. Sena se tla etsa hore ho nkwe qeto e nepahetseng mme setjhaba se amehe morerong ona.

Mohlala 2:  Mosebetsi wa setjhaba o sebetsana le dikopo tsa bodulo tsa baahi ba dulang mekhukhung. Ebang dikopo tseo di sa sebetswe kapele seo se bolela hore morero oo wa kaho ya matlo o tla dieha, mme baahi ba tla lokela ho dula tlasa maemo a seng matle nako e telele, ho feta ebang ba ile ba fuwa tshebeletso kapele.

4.2.5 Mosebetsi o ikemiseditse ho phahamisa le ho ntshetsapele baahi bohle ba Afrika Borwa ka ho fana ka tshebeletso kapele.  

Mmuso o phatlaladitse maikemisetso a ona hore o ikemiseditse ho phahamisa maphelo a batho ba neng ba qheletswe ka thoko nako e fetileng, jwalekaha ho hlalositswe Lenaneong la Ntshetsopele le popo-botjha RDP. Mohopolo ona o lokela ho phethwa ke mafapha ohle a puso.

Afrika Borwa ke naha e sa ntseng e tswelapele, mme boholo ba baahi ba yona ha bo na lesedi ka ditokelo le ditshwanelo tsa bona, le ditshebeletso tse ba loketseng, ho kenyeletswa le metjha e lokelang ho latelwa le hore na ho buisanwa le mang. Ka Tshebeletso ke ya setjhaba, basebetsi ba yona ba lokela ho thusa baahi ba jwalo ka ho ba fa lesedi, tataiso le thuso eo ba e hlokang. Sena se lokela ho etswa ka moya o motle ka makgethe, leha e le hore motho o romelwa mokgatlong o mong kapa moahong o mong.

Mohlala 1:   Basebetsi ba lokela ho ba le seabo ntshetsopeleng ya mananeo a teng mafapheng a bona. Ba lokela ho ikemisetsa mesebetsing ya bona mme ba etsa bonnete hore mananeo a jwalo a phethwa ka mokgwa o motle ho latela nako e behilweng.

Mohlala 2:  Ha basebetsi ba sebetsana le setjhaba makaleng a kang dibaka tsa phekolo, basebetsi ba lokela ho sebedisa monyetla ona ho fana ka dikeletso ebang ba bona eka tsebo ya baahi ya thibelo ya madi e sa lekana. Moo e leng basebetsi le bona ha ba kgone ho fana ka keletso e hlokehang, ba lokela ho romela batho ba jwalo ho basebetsi mmoho le bona bakeng sa dikeletso le tataiso.

4.2.6 Mosebetsi ha a ya tshwanela ho kgetholla motho ofe kapa ofe ka lebaka la mofuta, bong, morabe, mmala, kgetho ya hae ya motabo, dilemo, ho holofala, tumelo, dipolotiki, monahana, tumelo, botjhaba kapa puo.

Jwalekaha ho se ho hlalositswe, tshebeletso ya setjhaba e sebeletsa batho bohle le ditjhaba ho sa natswe hore ke bo mang mona Afrika Borwa. Motho e mong le e mong o na le tokelo ya ho hlomptjhwa. Basebetsi ba tlamehile ho tshwara setjhaba ka ho tshwana, ka tlhompho le hantle,  ba etse bonnete hore ba fuwa tshebeletso e ba tshwanetseng.

Mohlala 1: Ho ka etsahala hore mosebetsi a belaele hore motho ya batlwang thuso ke motho ya ratanang le motho ya tshwanang le yena (gay). Leha e le hore mosebetsi ha a dumellane le ketso eo empa o lokela ho mo thusa ka mokgwa o tshwanetseng mang le mang. 

Mohlala 2: Batho ba bangata ba eme meleng ba emetse ho thuswa, mme ho fihla motho ya tsebahalang setjhabeng mme o batla ho thusa kapele. Ebang mosebetsi a dumela hore a ye kapele moleng, seo se bolela hore o kgetholla batho ba bang ba lokelang ho thuswa.

4.2.7 Mosebetsi ha a sebedise maemo a hae hampe tshebeletsong ya setjhaba ka ho kgothaletsa ditabatabelo tsa mokga ofe kapa ofe wa dipolotiki, kapa tsa sehlopha se itseng.

Kaha tshebeletso ya Setjhaba e sebeletsa setjhaba sohle, se kenyeletsang dihlopha tse fapaneng, mekga ya dipolotiki le batho ba ditumelo tse fapaneng, ho hlakile hore mosebetsi wa setjhaba ha a ya lokela ho ameha ditabeng tse ka etsang hore a bonahale a kgetholla sehlopha se seng.

Batho bohle ba tlamehile ho thuswa ka ho tshwana tshebeletsong ya setjhaba ho latela leano la mmuso. Mosebetsi o lokela ho utlwisisa hantle phapang pakeng tsa boikarabelo ba hae mmusong le kameho ya hae ditabeng tse amang mekga ya dipolotiki.

Mohlala 1:  Mosebetsi ke setho sa sehlopha se itseng sa botjhaba seo le sona se batlang thuso tsa ditjhelete ho tswa mmusong ka selemo le selemo. Mosebetsi o tshwere setulo se hodimo lefapheng  le lekolang le ho fetisa ditshisinyo ho ya ho letona le lokelang. Mosebetsi ya jwalo ha a ya tshwanela ho sebedisa maemo a hae ho fetisa kopo ya sehlopha sa habo, kapa hona ho qhelela ka thoko dikopo tsa dihlopha tse ding. Mosebetsi ya jwalo o lokela ho tsebisa mookamedi wa hae ka kameho ya hae sehlopheng se jwalo e le ho qoba pherekano e ka hlahang.  

Mohlala 2:  Basebetsi ba lebeletswe hore ba tshehetse Matona le di-MEC tsa bona ka ho hlophisa ditokomane tse sebediswang bakeng sa mabaka a molao jwaleka phehisano le meralo ya molao. Leha ho le jwalo basebetsi ha ba ya lokela ho ameha moo Letona kapa MEC a hlophisang ditokomane bakeng sa mabaka a dipolotiki.

4.2.8 Mosebetsi o ya hlompha ebile o sireletsa botho ba motho ho latela Molao wa Motheo.

Basebetsi ba lokela ho hlompha basebetsi mmoho le bona ekasitana le setjhaba, ho sa natswe hore na ke bo mang, ba jwang, maemo a bona ke afe, jwalojwalo.Basebetsi ba lokela ho itshwara hantle ba bontsha tlhompho le ho thusa setjhaba kamehla.

Mohlala 1:  Ebang mosebetsi ya sebetsang khaontareng a teana le motho ya bonahalang a tahilwe mme a etsa lerata, mosebetsi o lokela ho sebetsana le motho eo ka boikokobetso jwalekaha ho etsahala ka batho ba bang. Ke sa bohlokwa ho hlokomela hore setjhaba se tla rata ho bona hore na o tla sebetsana jwang le motho eo, mme ebang basebetsi ba ka sebetsana le yena hantle seo se tla phahamisa seriti sa tshebeletso setjhabeng. Ebang maemo a tswa taolong mme basebetsi ba fumana ho le boima ho sebetsana le motho eo, ba se nkwe ke maikutlo empa ba ise motho eo ho mookamedi wa bona, eo le yena a tlang ho buisana le yena ka sekgukgung.

Mohlala 2: Batho ba susumetswa ke tlhoko ya tjhelete hore ba etse dikopo tsa thuso, basebetsi ba sebetsanang le diforomo tsa bona tsa kopo ba lokela ho ela hloko maemo a bona mme ba ba thuse ka mokgwa o motle.

4.2.9 Mosebetsi o ya tseba hore setjhaba se na le tokelo ya ho fumana lesedi, empa sena ha se kenyeletse lesedi le sireleditsweng ka molao.

Molao wa motheo o fana ka mekga e mmedia ya ho fumana lesedi. Ya pele ke ho etsa bonnete hore dintho tse sebeletswa pontsheng bakeng sa ho netefatsa hore moahi e mong le e mong o fumana lesedi. Sena se tla netefatsa hore ba ameha haholo moo ho hlophiswang maano ao ba ratang hore a kenngwe tshebetsong. Ya bobedi, ke hore molao o etsa bonnete hore setjhaba se kgona ho sireletsa ditikelo tse itseng tsa sona ho latela molao wa ditokelo tsa botho. Setjhaba se ka batla mabaka a ngotsweng ebang se ikutlwa hore mohato o itseng wa tsamaiso o ka se ema hampe, Hape setjhaba se ka batla lesedi le ka thusang hore se sireletse ditokelo tsa sona.

Jwalekaha basebetsi ba setjhaba ba tseba, ho kgetholla hore na ke lesedi lefe le molemong wa setjhaba ke taba e boima. Lesedi le leng ke le sireleditsweng mme le laolwa ke mafapha ho latela Metjha ya tshireletso ya lesedi jwalekaha e ntshitswe ke ba mokgatlo wa bohlwela wa naha. Setshwantsho sa molao wa demokerasi e bulehileng se reretswe ho theha moralo o lokileng moo ntlha ena e ka tsamaiswang ke mafapha. Ntlha ena e thatafatswa ke Molao wa dikamano tsa mesebetsi wa 1995 o fanang ka mekgwa eo basebetsi ba setjhaba ba fumanang lesedi le tshwerweng ke mmuso jwaleka mohiri bakeng sa ho sireletsa ditokelo tse itseng tsa basebetsi.

Ntlha ena e ka akaretswa ka mokgwa ona:
· Basebetsiba lokela hore ka nako tsohle ba hlokomele hore setjhaba se na le tokelo ya ho fumana lesedi.

· Lefapha  le leng le le leng le lokela ho rala leano le dumellanang le molao wa naha bakeng sa ho laola ntlha ena hara mekgatlo e fapaneng.

· Basebetsi ba lokela ho hlokomela melao le maano a laolang sena mafapheng a bona.

· Mabaka le motjha o latetsweng o entseng hore ho nkwe mehato ya tsamaiso e lokela ho ngolwa fatshe hantle e le hore lesedi le jwalo le fumanehe ebang le hlokeha.

· Ebang lesedi le batlwang ke motho le ke ke la ntshwa, motho ya jwalo o lokela ho tsebiswa mabaka a amohelehang.

Mohlala 1:   Ho fana ka lesedi ka nako setjhabeng ke taba ya bohlokwa. Ebang motho ya neng a batla lesedi ka dibasari tsa thuto tseo ho fanwang ka tsona, a fumana lesedi leo e le hore ho se ho kwetswe bakeng sa dikopo, lesedi le jwalo le ke ke la ba molemong wa motho ya jwalo.

Mohlala 2:  Phumantsho ya lesedi e bolela hore lesedi le lokela ho hlophiswa le ho ntjhafatswa kgafetsa. Ebang motho a batla lesedi ka phehisano e ilo tshwarwa palamenteng, mme lefapha le hloleha ho fana ka dintlha tse nepahetseng, seo se ka sitisa motjha wa demokerasi.

Mohlala 3:  Ho fana ka lesedi le sa nepahalang ke mathata. Ho ka etsahala hore setjhaba se batle lesedi ka ho kenngwa tshebetsong ha morero o motjha mme o fumane hore dintlha tse itseng ka ona ha di so dumellwe ke lefapha le leng. Mosebetsi ya sa tsebeng dintlha tsena, empa a tseba hanyane ka morero oo a ka fana ka dintlha lesedi leo e seng la molao setjhabeng. Tshebeletso ya setjhaba e ka phoqahala ebang ho etsahala hore ho etswe diphetoho morerong oo mme o kenngwa tshebetsong ka mokgwa o sa tshwaneng le oo setjhaba se neng se o lebeletse.

4.3 DIKAMANO PAKENG TSA BASEBETSI.

4.3.1 Mosebetsi o lokela ho sebedisana hantle le ba bang molemong wa setjhaba.

Ke sa bohlokwa hore basebetsi ba elellwe hore ba sebeletsa nqa e le nngwe, mme ke ho sebeletsa mmuso le setjhaba ka botshepehi le makgethe. Ke sa bohlokwa hore basebetsi ba sebetse hantle mmoho. Ka ho thusana le ho tshehetsana, mme ba arolelana tsebo, lesedi le disebediswa (moo ho dumeletsehang) basebetsi ba tla kgona ho sebetsa hantle molemong wa mmuso le setjhaba.

Mohlala 1: Ke sa bohlokwa ho hlokomela maikemisetso le sepheo sa tshebeletso ya setjhaba, le ho utlwisisa hore seabo le ha se le senyenyane se thusa ho tlisa botle. Mosebetsi o lokela ho amohela dikeletso tse tswang ho basebetsi mmoho le yena. Lefufa ha le thuse, kapa puo e reng sutha haufi le nna ha e sebetse.
Mohlala 2:  Ebang mosebetsi a hlokomela hore setjhaba se ka thuswa ha feela ofisi ya hae e ka sebedisana le ofisi e nngwe, mosebetsi ya jwalo o lokela ho etsa bonnete hore o botsa ka tshebedisano e jwalo, leha e le hore basebetsi ba ofisi eo ha ba rate ho sebedisana qalong.

Mohlala 3:  Mohlanka o koptjwa ke lefapha le leng hore ebe setho sa sehlopha se kgethang batho. Mohlanka ya jwalo o lokela ho phetha mosebetsi oo jwalekaha a kopilwe. Leha ho le jwalo a shebe pele tlhoko ya mosebetsi lefapheng la hae mme a kope tumello ho mookamedi wa hae.

4.3.2 Mosebetsi o phethisa ditaelo tsohle tse ntshwang ke motho ya nang le matla a ho etsa jwalo, le teng ha feela ditaelo tse jwalo di se kgahlanong le Molao wa motheo kapa molao o mong feela.

Ke sa bohlokwa hore basebetsi ba phethise ditaelo tsohle tse kgonehang bakeng sa ho netefatsa hore tshebeletso e fuwang setjhaba ke e nepahetseng e ntlafetseng. Mafapha a maholo jwaleka tshebeletso ya setjhaba a ka sebetsa hantle ha feela ho na le metjha e lokileng ya taolo e hlomptjhwang ke basebetsi. Ebang ditaelo tsohle di phethwa ka nako ka nepo, tshebeletso yohle e tla sebetsa hantle.

Mohlala 1:  Mosebetsi o fumana taelo ho tswa ho moetapele wa tsamaiso kapa dipolotiki hore a etse ntho e sa dumellwang ka molao wa tshebeletso ya setjhaba. Ketsahalong e jwalo mosebetsi o lokela ho tseba melao mme a hlokomedise motho ya jwalo hore seo ha se ya nepahala. Ebang motho eo a ntse a phehella , mosebetsi o lokela ho kopa hore taelo eo e ngolwe fatshe, mme ha a qeta mosebetsi a ngole hore ha a dumellane le yona, kamora moo a tlalehe taba eo ho mookamedi wa hae.

Mohlala 2:   Ebang mosebetsi a laelwa ke mookamedi hore a kenye odara bakeng sa ho reka sesebediswa se itseng e le hore ha ho ya latelwa metjha e behilweng ya thendara, mosebetsi a ka nna a kopa hore taba e jwalo e fetisetswe ho ,ohlanka ya tshwarang ditjhelete bakeng sa qeto ya hae.

4.3.3  Mosebetsi ha a sebedise maemo a hae ho etsetsa metswalle le ba leloko la habo menyetla, ebile ha a sebedise maemo a hae hampe ho hlohleletsa mosebetsi e mong, kapa hona ho sebedisa maemo a hae ka phoso.  

Tshebeletso ya setjhaba e lokela ho hira, ho kgothaletsa le ho putsa basebetsi ba sebeletsang setjhaba ho sa natswe tshekamelo ya bona ya dipolotiki, maikutlo . dikamano tsa lelapa kapa maemo a bona setjhabeng. Boitshwaro bona bo latelang ha bo amohelwe:
(a) Kgethollo ya ba itseng - sena se bolela hore ho hirwa basebetsi ba itseng feela, ke bona ba phahamiswang, ke bona ba iswang mafapheng a mang, ba fuwa menyetla hobane e le metswalle ya ba itseng. Jwalo jwalo.

(b) Menyetla e fuwang metswalle - sena se bolela hore mosebetsi o hirwa, o phahamiswa mosebetsing, o fetisetswa mafapheng a mang kapa o fuwa menyetla e itseng hobane e le motswalle kapa a amana le motho ya itseng ya nang le matla a ho dumella menyetla eo, kapa a kgona ho susumetsa hore menyetla e fuwe motho ya itseng.  

Mohlala 1:  Basebetsi ba babedi e leng (A le B) ba hirwa tshebeletsong ya setjhaba. Ba behwa maemong a lekanang, ke metswalle e sebetsang ofising e le nngwe. Mosebetsi B o phahamiswa hoba mookamedi wa mosebetsi A. sena se etsa hore a be maemong ao a kgonang ho fana ka ditaelo ho mosebetsi A e leng ntlha e tla etsa hore a fuwe dintlha tse ngatanyana ho feta mosebetsi mmoho le yena. Ha nako ya ho fana ka matshwao a tshebetso ho mosebetsi A e fihla, e leng mosebetsi o tla etswa ke monghadi B ka ho kgetha lehlakore, o fuwa matshwao a matle a mo fang kgau e le hore bonneteng ha a ya tshwanelwa ke yona.

Mohlala 2: Mosebetsi e ba karolo ya batho ba nkang qeto ya ho kgetha motho ya tlilo sebetsa tshebeletsong ya setjhaba. Mosebetsi o fa monyetla motho ya itseng hobane e le motswalle, kapa e le setho sa mokga wa dipolotiki oo mosebetsi e leng setho sa ona le yena, kapa hobane a tswa morabeng o itseng. Sena ke sona se hlaloswang e le ho fana ka menyetla ho metswalle, mme sena ha se dumellane le maikemisetso a Molao wa Motheo ekasitana le ditabatabelo tsa mmuso.

Mohlala 3:  Mekgwa e mengata eo mosebetsi ya maemong a phahameng a ka sebedisang maemo a hae hampe ka yona, mohlala, basebetsi ba laolang dibaka tsa ho emisa makoloi mosebetsing ba filwe taelo hore dibaka tse itseng ke tsa bahlanka ba baholo le baeti feela, empa mookamedi wa ofisi ya basebetsi bao o tlola ditaelo tsena, o dumella mosadi kapa monna wa hae ho emisa koloi ya hae moo e sa tshwanelang.Ketso e jwalo e etsa hore basebetsi ba se hlomphe melao mme sena ke tshitiso e kgolo ho bahlanka  ba baholo ba mokgatlo.

4.3.4  Mosebetsi o latela metjha e lokileng bakeng sa ho hlahisa ditletlebo le ho fana ka maikutlo a hae.

 Leha e le ntho e amohelehang hore nako le nako ho tla hlaha diphapang le ho se utlwane kahara tshebeletso ya setjhaba, ke molemong wa bohle, ya sa kgotsofalang, mohiri le setjhaba hore qaka e jwalo e rarollwe kapele. Ke lona lebaka lena le entseng hore ho thehwe metjha le ditsela tse lokelang ho latelwa bakeng sa ho rarolla mathata a basebetsi. Ha ho hlaha mathata le ho se utlwane ke sa bohlokwa ho hopola tsena…

(a) Mathata a ka rarollwa ha feela bohle ba amehang qakeng eo ba buisana hoba le poelano.

(b) Moo ho hlahileng mathata kapa ho se utlwane, mosebetsi a ka latela metjha ena:
(i) Motjha wa tharollo ya mathata (bala karolo ya 35 ya Molao wa Tshebeletso ya setjhaba, 1994 e balwa mmoho le Melawana e buwang ka mathata le ditletlebo  tsa basebetsi ba Tshebeletso ya setjhaba, Molao wa Taolo wa nomoro ya 6575, wa 1 Phupu 1999) o re mosebetsi e mong le e mong a ka tsebisa mookamedi wa hae ka qaka kapa mathata a teng, mme yena o lokela ho fetisetsa taba eo bookameding bo ka hodimo ebang a sa kgone ho rarolla qaka eo.

Mohlala 1:  Mookamedi o etsa tlaleho e seng ntle ka tshebetso ya mosebetsi ya itseng nakong eo ho lekolwang tshebetso ya basebetsi ntle le ho fana ka monyetla ho mosebetsi hore a hlahise maikutlo a hae. Mohato ona ha o dumellane le metjha e behilweng ya dikamano mosebetsing. Mookamedi Tshebeletsong ya setjhaba o lokela ho etsa bonnete hore tshebeletso ya 
setjhaba e fana ka monyetla mabapi le ho latela melao e behilweng ya naha, mme ka nako tsohle a etse bonnete hore o sebetsa ka mokgwa o motle ka toka.

(ii) Motjha wa lekgotla la poelano (ho latela Temana 15(1) ya molawana wa 7 wa Molao wa dikamano tsa mesebetsi, 1995) o re mosebetsi a ka tlisa tletlebo kapa ho se utlwane ho teng mosebetsing, ho hloho ya lefapha, mme yena o lokela ho theha lekgotla la poelano mme a fetisetse taba ena lekgotleng lena ebang hloho ya lefapha a sa kgone ho rarolla bothata bona.

Mohlala 2:  Morumuwa ya sa kgotsofalang ke ntlha ya hore o ntshitswe mosebetsing ka mokgwa o sa kgotsofatseng, a ka fetisetsa tletlebo eo ya hae ho hloho ya lefapha, mme yena o tla etsa bonnete hore qaka eo e ya rarollwa. Ebang hloho ya lefapha a sa kgone ho rarolla qaka eo nakong ya matsatsi a 20, morumuwa eo a ka kopo hloho ya lefapha ho theha lekgotla la poelano nakong ya matsatsi a 10 bakeng sa ho rarolla qaka eo. Ebang lekgotla la poelano le sa kgone ho rarolla bothata boo, morumuwa eo a ka leba lekgotleng la dinyewe tsa basebetsi.

(iii) Moo e leng phapang e hlaha ka lebaka la tshebetso e seng ntle ya tsamaiso kapa mehato e sa kgotsofatseng ya mmuso jwaleka mohiri, phapang e jwalo e mka nna ya lebiswa ho Mosireletsi wa setjhaba.

Mohlala 3: Morumuwa ya elellwang hore ho na le dintho tse etswang moo a sebetsang teng empa e l hore ekare ha di tsamaiswe hantle, a ka tsebisa mookamedi kapa hloho ya lefapha. Ebang a sa kgofatswe ke karabo ya mookamedi kapa hloho ya lefapha, a ka fetisetsa tletlebo eo ya hae ho Mosireletsi wa Setjhaba. Tlasa mabaka a itseng morumuwa a ka nna a ikisa ka seqo ho Mosireletsi wa Setjhaba.

4.3.5 Mosebetsi o ikemiseditse ho ntshetsapele, ho kgothatsa basebetsi ekasitana le ho kgothaletsa hore ho be le dikamano tse ntle tsa mosebetsi ekasitana le dikamano tse ntle pakeng tsa basebetsi.

Bakeng sa ho fihlela sepheo sa tshebeletso ya setjhaba, e leng ho fana ka tshebeletso e ntle setjhabeng, baokamedi le batsamaisi bohle ba tshebeletso ya setjhaba ba lokela ho etsa bonnete hore basebetsi ba tlasa taolo ya bona ba na le tsebo le bokgoni ba ho phetha mesebetsi ka mokgwa o tshwanetseng, mme ba kgothetse hore ba ka phetha mesebetsi eo, le hore ba kgona ho kgothaletsa dikamano tse ntle. Bakeng sa ho fihlela tsena, mookamedi o lokela ho hlokomela tsena:
(a) Ntshetsopele ya basebetsi e bolela hore mosebetsi ya boemong ba bookamedi/botsamaisi o lokela ho –

(i)  utlwisisa hore na ho bolelwang ka ntshetsopele ya basebetsi;

(ii)  ka nako tsohle a lekole ditlhoko tsa ntshetsopele tsa basebetsi;

(iii) a hlahise meralo ya ntshetsopele;

(iv) a etse bonnete hore meralo eo e ya phethiswa; le 

(v)  a dule a lekola kgatelopele ya moralo oo.

Mohlala 1:  Mookamedi ka puisano le mosebetsi ya sa tswa hirwa, o lokela ho sheba ditlhoko tsa thupelo mosebetsing tsa mosebetsi eo. Ditlhoko tseo di lokela ho kenyeletswa lenaneong la thupelo ho latela ditlhoko tsa hae tsa tshebetso. Ho tlamehile ho ralwe lenane la thupelo bakeng sa ho hlophisa motjha wa tswelopele wa mosebetsi e motjha.

(b) kgothatso ya basebetsi e bolela hore mosebetsi ya boemong ba bookamedi kapa botsamaisi o lokela – 
(i)  ho utlwisisa hore na ho bolewang ka ho kgothatsa basebetsi;

(ii)  ho lekola boemo ba kgothalo ba basebetsi;

(iii) ho kenya tshebetsong mehato e ka kgothatsang basebetsi ebang ho  hlokeha; le

(iv) kamehla a lekole boemo ba kgothalo ba basebetsi.

(c) Tshebediso ya basebetsi e hlalosa hore mosebetsi ya boemong ba bookamedi/botsamaisi o lokela – 
(i)  ho utlwisisa hore na ho bolelwang ka tshebediso ya basebetsi;

(ii)  ho lekola tshebediso ya basebetsi;

(iii) ho kenya tshebetsong mekgwa ya thebediso e loketseng ya basebetsi

(iv) kamehla a lekole tshebediso ya basebetsi.

Mohlala 2:  Kamehla baokamedi/batsamaisi ba lokela ho lekola boima ba mosebetsi le boemo ba tshebetso ba basebetsi bakeng sa ho netefatsa hore basebetsi bohle ba sebediswa ka nepo. Sena se tla fedisa diketsahalo tseo o fumanang hore basebetsi ba itseng ba na le mosebetsi o mongata mme ba bang ha ba na mosebetsi o mongata. Basebetsi le bona ba lokela ho kgothaletswa ho tseba mesebetsi eo e seng karolo ya bona, le mesebetsi ya boemo bo hodimo, e le hore ba tle ba tsebe ho hola mosebetsing mme ka nako e nngwe ba iphumane ba le mesebetsing eo.

(d) Kgothaletso ya dikamano tse ntle tsa mosebetsi le pakeng tsa basebetsi e   

bolela hore mosebetsi ya boemong ba bookamedi/botsamaisi o lokela –

(i) ho utlwisisa hore na ho bolelwang ka dikamano tse ntle tsa mosebetsi le pakeng tsa basebetsi;

(ii) ho lekola dikamano tsa mosebetsi le pakeng tsa basebetsi;

(iii) ho kenya tshebetsong, moo ho hlokehang, mehato e ka ntlafatsang dikamano tse ntle mosebetsing

(iv) ka nako tsohle a dule a lekola ho bona hore dikamano tsa mosebetsi le basebetsi ke tse kgotsofatsang.

Mohlala 3: Baokamedi/batsamaisi ba lokela ho hlokomela moya wa tshebedisano pakeng tsa basebetsi, mme ba nke mehato kapele moo ho bonahalang eka moya wa tshebedisano ha o motle.

4.3.6  Mosebetsi o sebedisana hantle ka nepo le basebetsi ba bang, ho sa natswe mofuta, bong, morabe, setso, mmala, kgetho ya motabo, dilemo, boqhwala, tumelo, dipolotiki, tsebo, tumelo, botjhaba le puo.   

Molao wa motheo, molao wa khiro le wa basebetsi, ekasitana le molao wa bohle wa naha o re basebetsi bohle ba sebeletsang tshebeletso ya setjhaba ba na le tokelo ya ho tshwarwa hantle ka ho lekana. Ebang tokelo e jwalo e hatakelwa ka maoto ka mokgwa o itseng, basebetsi ba na le tokelo ya ho batla thuso mekgweng ya tharollo ya mathata ho latela molao wa Tshebeletso ya setjhaba wa 1994, Melawana ya tshebeletso ya setjhaba le molao wa basebetsi wa 1995, kapa motho a ikopanye le Lekgotla la molao wa motheo, lekgotla le phahameng la dinyewe kapa Mosireletsi wa setjhaba ho fumana thuso, le teng ho ya ka maemo a ditaba. Ke sa bohlokwa hore baokamedi/batsamaisi tshebeletsong ya setjhaba ba tsebe hore na ho bolelwang ka ho tshwara basebetsi hantle ka ho lekana. 

(a) Ho tshwara basebetsi hantle ho bolela hore mosebetsi o –
(i) lokela hore kamehla a hlomphe ditokelo tseo a di filweng molao wa naha, ke molao wa motheo, molao wa basebetsi ekasitana le molao ofe kapa ofe o amang basebetsi;

(ii) lokela ho dumella basebetsi ba bang ho hlahisa lehlakore la bona la ditaba;

(iii) olokela ho dumella basebetsi hoba le boemedi ebang ba kopa jwalo; le 

(iv) hore kamehla a ikemisetse ho buisana/bontshana pontsheng.  

Mohlala 1:  Ebang ho etsahala hore mosebetsi a qoswe ka boitshwaro bo seng botle, o lokela ho sebetswa ho latela metjha le toka.

Metjha e behilweng e hlalosa hore ho lokela ho latelwe metjha e behilweng ya tayo ka hore mosebetsi a -
· tsebiswe nako e sale teng ka diqoso tse mo tobileng;

· fuwe monyetla wa ho hlahisa maikutlo a hae nakong ya nyewe;

· fuwe tokelo ya hoba le moemedi; 

· fuwe monyetla wa ho fumana lesedi leo a le hlokang; 

· fuwe monyetla wa ho botsa dipaki dipotso; le 

· ho fuwa monyetla wa ho ipiletsa (appeal).

Toka e hlalosa hore dintlha tsohle tse tekilweng tafoleng di lokela ho shebjwa ka nepo ka moo ho ka kgonehang pele ho nkwa qeto.

(b) Ho sebetsana ka mokgwa wa profeshene le basebetsi ba bang ho bolela hore mosebetsi o lokela –
(i) hoba le tsebo e lekaneng ka seo ho buuwang ka sona;

(ii) a phethise ditaelo/dikopo kapele;

(iii) a tsepamisetse maikutlo a hae ka ho phethahala tabeng eo ho buuwang ka yona;

(iv) a amehe ka ho phethahala le basebetsi ba bang bakeng sa ho fana ka tshebeletso kapa ho rarolla bothata;

(v) a hlomphe ditokelo tsa basebetsi ba bang; le

(vi) ho ananela ditabatabelo tsa batho ba bang ba amehang.

(c) Ho sebetsana ka ho lekana le basebetsi ba bang ho bolela hore mosebetsi o lokela –
(i) a se kgetholle ka maikemisetso leha e se ka maikemisetso basebetsi ba bang ka mabaka afe kapa afe;

(ii) ka nako tsohle a sebetsane le basebetsi le yena jwaleka balekane le yena; le

(iii) ho nka diqeto tse sa kgetheng lehlakore, mme a sebedise mokgwa ona leha a nka diqeto tse amang ba bang.

Mohlala 2: Mookamedi o dumella ditho tse itseng tsa sehlopha sa tumelo  ya habo matsatsi a phomolo, empa o hana ho dumella ditho tsa dihlopha tseo e seng tsa tumelo ya habo matsatsi a jwalo. Sena ke kgethollo. Ditumelo tsohle di lokela ho tshwarwa ka ho tshwana.

4.3.7  Mosebetsi o hana ho kena mesebetsing ya mekga ya dipolotiki mosebetsing.
Ho ya ka molao wa motheo tshebeletso ya setjhaba ha e ya lokela ho sekamela dipolotiking di fe kapa di fe ha e fana ka tshebeletso setjhabeng. Sena se bolela hore basebetsi ba setjhaba ba lokela ho fana ka ditshebeletso ho baahi bohle ba naha ba sa kgethe. Tshebeletso ya setjhaba le basebetsi ba yona ba sebeletsa naha yohle, ha ba ya tshwanela hore ha ba le mosebetsing ba ntshetsepele ditabatabelo tsa mokga o itseng wa dipolotiki.

Mohlala 1: Motho ya apereng sekipa se nang le matshwao a mokga o itseng wa dipolotiki nakong eo a fanang ka ditokomane tsa boitsebiso setjhabeng, a ka nna a qoswa ka hore o kgethollwa ka mabaka a sepolotiki ebang a sa kgone ho fana ka tokomane ya boitsebiso ya motho leha e le hore tiehiso eo ha se ka lebaka la hae. Ho feta mona motho a ka ikutlwa a se monate hore a thuswe ke motho ya ntshetsang pele ditabatabelo tsa mokga wa dipolotiki tshebeletsong ya setjhaba.

Mohlala 2:  Mosebetsi ya dumellang ditho tsa mokga o itseng wa dipolotiki ho fumana lesedi le tlamehileng ho fuwa setjhaba sohle, empa a hana ho fana ka lona ho ditho tsa mekga e meng ya dipolotiki,  o hlolehile ho setjhaba setjhaba sa Afrika Borwa ho sa natswe tshehetso ya dipolotiki.

4.4  PHETHO YA MESEBETSI. 

4.4.1 Mosebetsi o ikemiseditse ho fihlela ditabatabelo tsa mokgatlo oo a o sebeletsang ka ho boloka ditjeo le hoba molemong wa setjhaba.

Letsatsi le letsatsi ha ba sebetsa basebetsi ba lokela ho ipotsa hore na seo ba se etsang se thusa ho fana ka tshebeletso kapa ho fana ka sephetho seo karolo ya bona ya mosebetsi e reretsweng sona na, Sena se hloka hore basebetsi bohle ba be le tsebo e feletseng ka sepheo le morero wa karolo ya bona ya mosebetsi le mokgatlo wa bona, le hore na mesebetsi ya bona hantle ntle ke efe kahara karolo eo.

Baokamedi/batsamaisi le bona ba lokela ho ipotsa kgafetsa kgafetsa hore na mesebetsi e etsang ke makala a bona e phethahatsa ditlhoko tsa ho fana ka tshebeletso e leng bona boikarabelo ba ona.

Basebetsi le baookamedi/batsamaisi ba lokela ho hlokomela hore ha ba etse mesebetsi e tshwanang le mesebetsi eo mohlomong e tshwanetseng ho phethwa ke lekala le leng.

Mohlala 1:  Mosebetsi o bapala dipapadi tsa khomputha nakong ya dihora tsa tshebetso. Sena ha se dumellane le moya wa boikemisetso mme ebile ke ho utswa tjhelete ya mohiri. Ebang ho se seo mosebetsi a se etsang, o lokela ho tsebisa mookamedi wa hae e le hore a sebediswe kae kae bakeng sa ho fihlela ditabatabelo tsa mokgatlo.

Mohlala 2: Motsamaisi wa lenaneo la ditekanyetso kapa motsamaisi ya ikarabellang ditekanyetsong o lokela ho sebedisa ditjhelete tsa setjhaba ka nepo ho fihlela sepheo seo. Sena se hloka moralo o motle mme a se ke a nka diqeto ntle le ho lekodisisa maemo hantle.

4.4.2 Mosebetsi ke motho wa monahano o motle, ha a phetha mosebetsi wa hae o batla mekgwa e metle ya ho rarolla mathata ekasitana le ho etsa hore a sebetse hantle a ntse a itshetlehile ka molao.

Basebetsi ba lokela ho phetha mesebetsi ya bona ka botlalo. Ba lokela ho beha mehopolo ya bona mosebetsing, mme ba phethe mesebetsi ya bona kapele hantle bakeng sa ho fana ka tshebeletso e ntlafetseng. Nakong ya tshebetso ho hlaha mathata, basebetsi ba lokela hoba boemong ba ho hlola mathata ana ka potlako, ka mokgwa o motle mme ba batle mekgwa e ka latelwang bakeng sa ho thibela hore mathata ao a se hlahe hape.

Mohlala 1:  Ebang mosebetsi a sebetsa lekaleng le ntshang ditefikeiti mme o elellwa hore setjhaba ha se ya kgotsofala ke mokgwa o latelwang le nako e nkwang pele ho ntshwa setefikeiti, mosebetsi o lokela ho lekola mekgwa e ka latelwang bakeng sa ho potlakisa mosebetsi wa ho ntsha ditefikeiti, mme a tsebise mookamedi wa hae ka mokgwa oo. 

Mohlala 2: Ebang mosebetsi a sebetsa ofising e sebeletsang setjhaba mme a elellwa hore batho ha ba na sebaka moo ba emisang makoloi a bona teng kapa batho ba ema mela e melelele pele ba ka thuswa, o lokela ho nahana ka mokgwa oo sena se ka rarollwang kateng. Ofisi eo e ka iswa haufi le moo setjhaba se leng hona teng bakeng sa ho etsa hore ba fihle habonolo ofising, kapa ho bulwe ofisi e nngwe.

4.4.3  Mosebetsi o phetha mosebetsi wa hae ka nako.                                                                                 

Basebetsi ba lokela ho hlokomela hore boikarabelo ba bona ba molao ke ba bohlokwa, mme ba lokela ho phetha mesebetsi ya bona ka nepo le ka nako. Basebetsi ba lokela ho etsa bonnete hore ba phetha mesebetsi ya bona ka nako e behilweng.

Ho feta mona basebetsi ba lokela ho dula ba kgothetse, ba tshepahala mosebetsing ho latela maano le metjha e  behilweng  ntle le hore ba jwetse ke motjho ho etsa jwalo. 

Mohlala 1:  Mosebetsi o tla mosebetsing a kgathetse kamora nako hobane esale a le moketengwa boithabiso bosiu bo fetileng mme ha a kgone ho phetha mosebetsi wa hae hantle. Mosebetsi ya jwalo ophoso ka ho hloka boikarabelo mme o senya tjhelete ya setjhaba. 

Mohlala 2:  Ebang mosebetsi a lokela ho phetha mosebetsi o itseng ka nako e itseng, o lokela ho sebetsa ka mokgwa o tla etsa hore a se ke a siuwa ke nako. Sena se bolela hore ho ka etsahala a sebetse ka nako ya tee, dijo kamora nako ya tshebetso kapa a kope basebetsi mmoho le yena ho mo thusa ebang mosebetsi o le mongata ho ka phethwa ke mosebetsi a le mong ka nako eo o batlwang ka yona.

4.4.4  Mosebetsi o phetha mosebetsi wa hae ka makgethe ka mokgwa wa seporofeshene.           









Kamehla basebetsi ba lokela ho ipotsa hore na ba kgotsofetse ke mosebetsi wa bona le hore na ba ne ba tla kgotsofala ebang ba ne ba ka ba boemong ba batho bao ba fanang ka tshebeletso ho bona. Basebetsi ba lokela ho dula ba ipotsa hore na ebe ba sebedisana hantle le (basebetsimmoho, baokamedi le setjhaba) mme ba ba fa tlhompho le ditokelo tsa bona le hore na ba bontsha bokgoni ba mosebetsi le moya o motle wa thuso. Bokgoni ba bona ba ho fana ka tshebetso e ntlafetseng ya seporofeshene bo tla itshetleha hodima tsebo ya bona ya mosebetsi, e leng ntlha e boetse e toboketsang bohlokwa ba thupelo ho mosebetsi le mohiri.

Mohlala 1:  Ka nako tse ding mosebetsi ya sebetsang khaontareng o sebetsana le motho ya bonahalang a na le bothata hore na hobaneng dintho di lokela hoba kamoo di leng kateng. Mosebetsi ha a ya lokela ho nkwa ke maikutlo empa o lokela ho hlalosa mabaka hantle. Ebang motho eo a sa kgotsofala, mosebetsi o lokela ho mo kopa hore a ngole boipelaetso boo ba hae lengolong mme a mo fe aterese moo alokelang ho lebisa tletlebo eo ya hae teng.

Mohlala 2:   Ebang mosebetsi boikarabelo ba hae e le ho araba mangolo a ditletlebo a tswang setjhabeng, o lokela ho etsa bonnete hore mangolo a arabjwa kapele mme a hlalosa tsohle ka mokgwa o motle o utlwahalang. Ebang ho etsahala hore mosebetsi ha a kgone ho fana ka karabo kapele, o lokela ho ngola lengolo moo a tsebisang motho hore o amohetse lengolo la hae.

Mohlala 3: Mosebetsi ya sa tswa kenngwa mosebetsing o behwa khaontareng e kapele ho sebetsana le setjhaba ntle le ho tataiswa pele a fuwa thupelo. Leha ho ena le puo e reng mosebetsi o lokela ho fuwa monyetla wa ho ithuta mosebetsing, empa ke sa bohlokwa ho elellwa hore ho ka etsahala hore seo se behe setshwantsho sa mohiri le mosebetsi eo ka mosing mahlong a setjhaba ebang ho ka etsahala phoso kapa ha ba le tiehiso e sa amoheleheng.

4.4.5  Mosebetsi ha a amehe ketsahalong e ka phehisanang kapa ho sitisana le mosebetsi wa hae wa molao.                                                                                                          

Bakeng sa ho tlisa tshepo le tshebetso e ntle setjhabeng, basebetsi bohle ba lebeletswe ho sebetsa ka botshepehi le maikemisetso. Mona ho hlokeha hore basebetsi ba se ke ba ameha mosebetsing kapa ba se mosebetsing, dinthong tse ka etsang hore:   
(a) ba bonwe ba utswa kapa ba qhekanyetsa;

(b) di sitisane le mosebetsi wa bona;

(c) di be le susmetso mosebetsing wa bona;

(d) di be le tshusumetso moo ba lokelang ho nka diqeto;

(e) e be maswabi ho Mmuso jwaleka mohiri; kapa

(f) ba bonahale ba kgetha lehlakore ba fa menyetla ba itseng.ffela.                                                       

Boitshwaro ba basebetsi mosebetsing le kantle ho mosebetsi bo lokela hoba ka mokgwa oo Mmuso le setjhaba se tla bang le tshepo hore ba ka phetha msebetsi ya bona, ka sepheo se le seng feela sa ho sebeletsa setjhaba. 

Mohlala 1:  Mosebetsi ya sebetsang ka lekgetho la setjhaba ha a ya lokela hore ha a le mosebetsing kapa a se mosebetsing a thuse setjhaba ho qpba ho lefa lekgetho.

Mohlala 2: Mosebetsi ha a ya lokela hoba setho sa lekgotla la mokgatlo kapa khamphani e sebedisanang le lefapha la hae.

4.4.6  Mosebetsi o tla lokela ho ikgula mosebetsing o etsang hore a nke diqeto tse ka etsang hore a une molemo ka mokgwa o sa mo tshwanelang, mme ebang ho na le bokgoni ba ketsahalo e jwalo, mosebetsi o lokela ho itlhalosa.                                                                          

Ha mosebetsi a ikutlwa hore a ke ke a kgona ho dula a sa kgethe lehlakore moo ho lokelang ho nkwa diqeto kapa ha batho ba belaela hore ho ka etsahala hore a se kgethe lehlakore ka lebaka la kameho ya hae kantle, mosebetsi ya jwalo o lokela ho ikgula moo molemong wa ho sireletsa le ho etsa hore tshebeletso ya setjhaba e tshepahale.

Mohlala 1:  Ebang mosebetsi a sebetsa sehlopheng sa batho ba tlilo kgetha motho ya tshwanelwang ke mosebetsi o itseng, mme a elellwa hore hara mabitso a batho ba kgethilweng ho na le lebitso la setho sa lelapa la hae, mosebetsi ya jwalo o lokela ho ikgula sehlopheng seo e le hore tshebetso eo e tle e be le botshepehi bo hlokang leeme. Mosebetsi o lokela ho hlalosa seo ka ho ngola lengolo.

Mohlala 2: Ebang mosebetsi a ameha moo ho rekwang mobu bakeng sa mmuso, mme karolo e itseng ya mobu oo e le ya e mong wa ditho tsa hae tsa lelapa, mosebetsi o lokela ho hlalosa sena ho baokamedi ba hae mme a ikgule  a sebetsane le thekiso ya  mobu oo.

4.4. 7  Mosebetsi o ikemiseditse ho rupelwa ka nako tsohle ekasitana le ho ntshetswapele mosebetsing wa hae.
Ke boikarabelo ba batsamaisi le baookamedi ho etsa bonnete hore basebetsi ba welang ka tlase ho bona ba fuwa thupelo kgafetsa kgafetsa bakeng sa ho netefatsa hore ba phetha mesebetsi ya bona ka boikemelo le ho etsa hore ba ntlafatse maemo a bona a phahamiso mosebetsing, leha ho le jwalo ke boikarabelo ba mosebetsi ho nka mehato ho netefatsa hore …..     
(a) o na le tsebo e feletseng le kutlwisiso ya hore na ho lebeletswe eng ho yena jwaleka mosebeletsi wa setjhaba;

(b) o na le tsbeo e feletseng le kutlwisiso ya kamoo mosebetsi wa hae o phethwang kateng;

(c)  o matlafatsa tsebo le bokgoni ka sepheo sa hore kamoso tsebo eo e tsebe ho sebediswa boemong bo phahameng mosebetsing.

Mohlala 1: Ebang mosebetsi ya sa tswa hirwa a sa tsebe hantle seo a lokelang ho se etsa, o lokela ho sheba tlhaloso ya mosebetsi wa hae dibukeng tsa tshebetso, kapa a botse basebetsi mmoho le yena ho kenyeletswa mookamedi.

Mohlala 2:  Basebetsi ba sebeleditseng tshebeletso ya setjhaba dilemo tse ngata, ho ka etsahala hore ho be le moo ba bonahalang ba sa sebetse hantle. Ke sa bohlokwa hore le bona ba sebedise monyetla wa thupelo, mohlala, ba kenele thupelo e buwang ka karolo e itseng ya mosebetsi, kapa ba ingodise bakeng sa thupelo e pahameng dithutong tsa kantle.

4.4.8 Mosebetsi o sebetsana le ditjhelete tsa setjhaba ka botshepehi le boikarabelo, o sebedisa disebediswa tsa setjhaba ka nepo le tshwanelo bakeng sa mabaka a mosebetsi feela.

 Setjhaba ka kakaretso se tshepa basebetsi ba setjhaba ka disebediswa, thepa le ditjhelete tsa Mmuso, mme se lebeletse hore ba di sebedise ka boikarabelo le ka nepo. 

Basebetsi ba lebeletswe hore ba boloke tjhelete bakeng sa balefalekgetho ho ya kamoo ba sebedisang thepa le tjhelete ya setjhaba kateng. Ke sa bohlokwa hore basebetsi ba hlokomele hore ha ba boloka ditjeo tsa mmuso di le tlase, Mmuso o ka kgona ho fana ka tshebeletso e ntlafetseng naheng ka bophara leha e le hore ditjhelete di ya haella. 

Mohlala 1: Ebang mosebetsi a na le motjhini wa fekese moo a sebetsang, ha a ya tshwanela ho amohela le ho romela melaetsa ya poraefete a etsa eka ke ya mosebetsi. Ebang mosebetsi a batla ho romela melaetsa ya hae ya fekese, o lokela ho kopa tumello mme a be a lefe tshebediso ya motjhini oo.

Mohlala 2:  Mosebetsi o sebedisa thepa ya Mmuso (dikoloi, metjhini, feneshara, jj.) ha bohlaswa mme ebile o ya senya. Sena se bolela hore tjhelete ya setjhaba e ya senngwa, mme setjhaba se tla fumana tshebeletso ya boemo bo tlase, e leng se seng molemong wa setjhaba.

Mohlala 3. Mosebetsi o sebedisa thepa ya Mmuso (e kaba pampiri, dipene kapa dikoloi) bakeng sa mabaka  a hae a poraefete. Sena ha se molemong wa setjhaba hobane ha se hore motho enwa o utswetsa Mmuso le balefalekgetho feela, empa o etsa hore setjhaba se seke sa hlompha tshebeletso ya setjhaba.

4.4.9  Mosebetsi o kgothaletsa tsamaiso e ntle, e makgethe e sebeletswang pontsheng.                                                                                                                                     

Tsamaiso e ntle, e makgethe e sebeletswang pontsheng e bolela setjhaba sohle se lokela ho fumana tshebeletso e ntle e makgethe e hlokaneng leeme ho sa natswe maemo, bong ba motho kapa mofuta, jj. Nakong eo ho nehelanwang ka tshebeletso e ntle e makgethe, dintlha tsa motheo tsa molao wa Motheo di lokela ho dula di hopolwa. Basebetsi ba lokela ho phetha mesebetsi ya bona ntle le tshenyo ya nako, ba leke ho phetha mosebetsi o motle, ho sa kgathatsehe hore na mosebetsi oo ke a bohlokwa hakae. 

Mohlala 1: Mosebetsi o filwe taelo hore a etse dikophi tsa ditokomane tse tlilo hokelwa mangolong a romelwang mekgatlong e meng, dikophi tseo di lokela ho etswa ka makgethe di bonahala, mme seo se tla phahamisa seriti sa mokgatlo.

Mohlala 2:   Mosebetsi ya ikarabellang tsamaisong ya teransepoto ya mmuso o lokela ho etsa bonnete hore dibuka tsohle tsa dikoloi tsa lefapha la hae di tliswa ka nako mme dikilomitara tsohle tse tsamailweng le tsona di tlatsitswe hantle.

Mohlala 3: Mesebetsi yohle e etswang e amanang le mosebetsi e lokelwa ho ngola fatshe bakeng sa ho netefatsa hore metjha e latelwang e hlakile e le hore ebang ho etsahala ho etswe diphuphutso tsohle di be di hlakile. Sena se tla netefatsa hore tsohle di etsetswa pontsheng.

4.4.10  Mosebetsi ha a ntse a le mosebetsing o tla lokela ho tlaleha hobaokamedi ba loketseng boqhekanyetsi, bomenemene, menyetla e fuwang metswalle, tsamaiso e mpe kapa eng kapa eng feela e ka bang tlolo ya molao, kapa e seng molemong wa setjhaba.                                                                          

Bomenemene bo hlalosa hore maemo a tshebetso a theohile mme bo akga kahare ho reka batho ka ditjhelete le boqhekanyetsi. Bo tsamaellana le ditlolo tse ding tsa molao, mohlala, ho reka batho, thekiso ya dithethefatsi, ho ngodisa basebetsi bao e seng ba nnete, boqhekanyetsi le tlolo tsa molao tsa maqulwana a dinokwane ke dintho tse ka senyang moruo wa naha. Sa pele ke mokgwa o mobe setjhabeng mme o senya setjhaba. Hangata o tsamaellana le mohopolo wa hore ke batho ho ruwa kapele, Ya bobedi ha bo ananele tsamaiso ya dipolotiki mme bo fedisa tshepo ya setjhaba tsamaisong ya puso, mme ha setjhaba se sa tshepe puso hoba le maemo a boithatelo le ho hloka botsitso kahara naha. Ya boraro e senya moruo. Ho feta mona bomenemene ha bo hohele matsete, e kaba a tswang kantle kapa hona kahara naha. Bomenemene bo fedisa tshepo ya setjhaba mokgweng wa puso ya demokerasi. Re lokela ho hlola bomenemene.

Ke tokelo ya basebetsi bohle ho tlaleha tsohle tse sa lokang, boitshwaro bo seng botle kapa bomenemene bo etswang ke baokamedi ba bona kapa batsamaisi bafe kapa bafe hang ha ba bo bona. Hangata bomenemene bo bakwa ke ho hloka mekgwa e metle ya tshebetso, ho hloka boikarabelo setjhabeng le ho fana ka menyetla ho metswalle.

Mohlala 1: Mosebetsi ya tsamaisang basebetsi ba bang kamehla ka koloi ya minibus ya mmuso a ka nna a dumellwa hore a emise koloi eo tlung ha hae. Basebetsi le yena ba elellwa hore mosebetsi eo o sebedisa koloi eo jwaleka tekisi ho iketsetsa tjhelete. Ba lokela ho tlaleha taba eo hang hang ho mookamedi wa mosebetsi eo. Ebang ho sa nkwe mehato taba eo e ka fetisetswa ho Mosireletsi wa Setjhaba.

Mohlala 2:  Ebang mosebetsi ya sebetsang Lefapheng la Teransepoto ya fanang ka ditekete tsa tlolo ya molao wa tsela, a tshepiswa tjhelete ya tjotjo ke mokganni, o lokela ho tlaleha mokganni eo bakeng sa ho qoswa. Ebang mosebetsi a amohela tjhelete eo o molato wa bomenemene.

Mohlala 3: Mosebetsi ha a amehe bomenemeneng, empa o ya tseba hore basebetsi mmoho le yena ba ya ameha. Ebang mosebetsi a thola feela ka seo, a sa se tlalehe, le yena o molato wa ho hloleha ho nka boikarabelo ba ho boloka seriti sa tshebeletso ya setjhaba. Le yena o nkwa e le mothusi ketsong ya bomenemene.

4.4. 11  Mosebetsi o fana ka keletso ya nnete e hlokang leeme, e itshetlehileng hodima lesedi la nnete ho bookamedi ebang a koptjwa ho etsa jwalo.                                                                                                                                                 

Ha basebetsi ba koptjwa keletso ke baokamedi ka taba e itseng, ba lokela ho fana ka keletso eo ho latela mekgwa ya tshebetso ya seporofeshene. Keletso e jwalo ha e ya lokela ho susumetswa ke ho rata motho, kapa ho hloya motho, kapa ho rata ntho e itseng.

Mohlala 1:  Mosebetsi ya sebetsanang le tletlebo ya mosebetsi mmoho le yena eo e leng hore o mo utlwela bohloko, ha a ya tshwanela ho pata lesedi le itseng e le hore a tle a behe taba ya motho eo hantle ho batsamaisi. Ebang a pata dintlha tse itseng ka motho eo seo se ka ba le tshusumetso e mpe lefapheng/tsamaisong.

4.4.12  
Mosebetsi o boloka ditaba tse itseng e le lekunutu, ditokomane le dipuisano, kapa lesedi le sa lokelang ho phatlalatsa kapa lekunutu.                                               

Ho sebetsa ditaba pontsheng ho bolela hore hara tse ding, bohle ba na le tokelo ya ho fumana lesedi le tshwerweng ke Mmuso ebang lesedi leo le hlokeha bakeng sa ho sireletsa ditokelo tse itseng tsa motho. Leha ho le jwalo ho na le lesedi le leng le hlaloswang e le lekunutu. Ketsahalong e jwalo ke boikarabelo ba mosebetsi ho boloka lesedi leo e le lekunutu, kaha ebang a ka ntsha lekunutu leo, seo se ka beha Mmuso kotsing.

Mohlala 1:   Ke phoso hore mosebetsi a fana ka lesedi leo e leng lekunutu ho boraditaba, jwaleka dintlha tse tshohlwang ke kabinete, kapa moralo wa leano le tlilo tshohlwa ke mmuso.

Mohlala 2:   Lesedi le bolokilweng direkotong tsa basebetsi le hlaloswa e le lekunutu mme le lokela ho nkwa jwalo. Lesedi lena ha le ya tshwanela ho fuwa dikhamphani tsa inshorense kapa batho ba kantle, ntle leha ho ena le mabaka a utlwahalang a ho etsa seo mme le teng lesedi le dumeletswe ka molao hore le ka ntshwa.

Mohlala 3:  Kgokahano ya Elektroniki

Lesedi le hlokolotsi leo e leng lekunutu le romelwa ka fekese ha feela ho se mokgwa o mong o bolokehileng o ka sebediswang ho le romela. Fekese e jwalo e lokela ho dumellwa ke motho ya romelang fekese le motho ya ilo amohela fekese eo, lesedi le hlaloswang e le lekunutu le leholo ha le ya lokela ho tsamaiswa ka mekgwa e tsamaisang lesedi la setjhaba sohle, ntle leha ho nkilwe mehato ya tshireletso e hlokehang. Ka nako tsohle lesedi le lokela ho bolokwa le notleletswe ka mokgwa ofe kapa ofe o ka sebediswang o teng.

TUMELLO YA HO KENA: Ke batho ba boemo bo itseng ba lokelang ho ba le tokelo ya ho sebetsana le lesedi le itseng. Kamehla ho lokela ho bolokwe lenane la batho ba nang le tokelo eo. Tokelo eo e lokela ho sheba le tsamaiso ya kgwebo. Dinomoro tsa sephiri (passwords) ha di ya lokela ho arolelana le mang kapa mang. Moo ho sebediswang mekgwa e sa sebedising dinotlolo ho kena (remote) e lokela ho bolokeha ka tshebediso ya mekgwa e matla ya ho boitsebiso, ho netefatsa le mekgwa e patehileng ya khomputha. Batho ba bang ba ka dumellwa ha feela ho se tshabo ya hore ho ka ba le mathata a hore lekunutu le tsebjwe.

E-MAIL LE WWW: Mekgwa ena ya inthanete e lokela ho sebedisetswa feela mabaka a mosebetsi, e se sebediswe hampe bakeng sa mabaka ao e seng a mosebetsi. Ebang ho romelwa lesedi leo e leng lekunutu, ho tlamehile ho sebediswe senotlolo sa khomputha (encryption) le tshaeno ya maemo a hodimo ya elektroniki. Ka nako tsohle ho tlalemehile ho boloka maemo a hlokang vaerase(virus) melaetsa e belaetsang e se ke ya bulwa. Hlokomela hore o se ke wa tlola molao wa ditokelo tsa kgatiso, netefatsa hore lesedi le tswa kae mme o hlalose beng ba lona. Lesedi le sa lokang le lokela ho sefshwa.

POLOKO YA LESEDI: Lesedi leo e leng lekunutu le lokela kamehla le romelwe ka mokgwa o patehileng (encrypted). Ka nako tsohle basebetsi ba lokela ho tsebiswa ka mekgwa e lokelang ho latela bakeng sa polokeho. Lesedi la poraefete le lekunutu le lokela ho bolokwa ka nako tsohle. Ke sa bohlokwa ho tseba pele o romela lesedi ho batho ba bang hore na ba tla etsa eng ka lona. Poloko ya lesedi e se ke ya fella feela tshebedisong ya dinomoro tsa lekunutu (passwords), ho tlalemhile ho sebediswe mekgwa e meng e kang bayometeriki (bio-metrics). Ke batho ba dumeletsweng feela ba lokelang ho buwa le boraditaba. Puisano e jwalo e lokela ho hloptjhwa hantle e ralwe ka nepo mme e dumellane le tshebetso. Diaterese le dinomoro tsa fekese di lokela ho netefatswa pele di romelwa. 

THIBELO YA BONOKWANE BA KHOMPUTHA: Ho tlamehile ho bolokwe mekgwa ya maemo a hodimo a tshireletso dikhomputheng. Kamehla dikhomputha di lokela ho lekolwa bakeng sa ho bona hore na ha ho moo ho ka hlahang phoso teng. Ho tlamehile ho netefatswe hore diphoso di lokiswa kapele. Ho se ke ha lahlwa lesedi feela hobane le ngotswe ka mokgwa wa elektroniki. Bonokwane ba dikhomputha ke tlolo ya molao ho latela Molao wa kgokahano ya Eletroniki le molao wa Phapanyetsano, Molao wa bohlwela ba melaetsa le tekolo mmoho le melao e meng e akaretsang. Basebetsi ba lokela ba dule ba fadimehile kamehla.

4.5  BOITSHWARO LE DITABATABELO TSA PORAEFETE.                                                            

4.5.1  Mosebetsi ya leng mosebetsing o apara le ho itshwara ka mokgwa o ntlafatsang seriti sa tshebeletso ya setjhaba.                                                                               

Mmuso le setjhaba ba lebeletse boemo bo phahameng ba boitshwaro ba seporofeshene ho basebetsi ba setjhaba. Seporofeshene se bolela ho fihla mosebetsing ka nako, ho etsa boiteko, maikemisetso, bokgoni le boleng ba ho fana ka tshebeletso. Moaparo e lokela hoba o hlwekileng, o makgethe o hlomphehang. Basebetsi, haholo ba sebetsang le setjhaba ka ho otloloha ba lokela ho hlokomela hore ha ba apare ffela kaha ba tla shebehala hampe. 

Mohlala 1: Basebetsi, haholo ba sebetsang le setjhaba ka ho otloloha ha ba ya lokela ho apara dihempe tse tabohileng kapa marikgwe a dibokathe (jeans) a phuntsweng masoba.

Mohlala 2:    Ha ho mosebetsi wa setjhaba ya lokelang ho tla mosebetsing a sa hlweka. Mohlala, ebang mosebetsi a sebetsa moeding wa matjhaba mme a tla mosebetsing a sa kuta mme a nkga jwala, seo se ka etsa hore ba kgelle fatshe seriti sa Afrika Borwa, e leng ntho e seng molemong wa naha. 

4.5.2.  Mosebetsi o itshwara hantle mabapi le tshebediso ya tahi kapa dino tse tahang.                                                                                                                               

Basebetsi ha ba ya lokela ho ba tlasa tshusumetso ya tahi ha ba le mosebetsing. Ntle le ho phoqahala, sena se ka ba le tshusumetso e mpe tshebeletsong e fuiwang setjhaba ekasitana le kamano le basebetsi ba bang le setjhaba.

Moya o motle wa tshebetso wa basebetsi ke wa bohlokwa hore tshebeletso e sebetse hantle. Basebetsi ha ba ya lokela ho iphoqa mahlong a basebetsi mmoho le bona ka hore ba nwe ho tlola tekano nakong eo ho entsweng meketjana mosebetsing.

Leha e le hore mosebetsi ha a mosebetsing, e ntse e le mosebeletsi wa setjhaba mme o lokela ka nako tsohle a itshware hantle e le hore a se ke a itlontlolla mahlong a setjhaba. 

Mohlala 1:   Mookamedi ya nwang haholo nakong ya meketjana ya mosebetsing o tla iphoqa ka pela baokamedi ba hae, basebetsi mmoho le bao a ba okametseng. Seo se ka ba le tshusumetso e mpe tshebetsong ya lekala la hae la mosebetsi.

Mohlala 2:   Ebang mosebetsi, haholo ya sebetsang le setjhaba ka ho otloloha a tla mosebetsing a nkga jwala( kapa a tahilwe) o molato ka boitshwaro bo bobe, mme boitshwaro ba hae bo tla senya seriti sa tshebeletso yohle ya setjhaba. Ke sa bohlokwa ho hlokomela hore boitshwaro bo jwalo ke tlolo ya molao wa mosebetsi, mme mosebetsi o tshwanelwa ke ho qoswa.

4.5.3  Mosebetsi a ke ke, pele a fumana tumello ya hloho ya Lefapha ka lengolo a amohele dimpho tseo a di fuwang ke batho, menyetla kapa tjhelete ( tsa bolengbo fetang R350) nakong ya mosebetsi wa hae kaha sena se ka nkwa e le tjotjo.                                                                                                                

Ha motho a hirilwe hoba mosebeletsi wa setjhaba, mosebetsi oo o na le tlhaloso e ikgethang. O bolela hore motho eo o sebeletsa Mmuso mme o tla putswa ka tjhelete e tswang lekgethong la setjhaba, mme yena o tla fana ka tshebeletso e ntlafetseng ya seporofeshene setjhabeng.

Taba ena e lokela ho utlwisisa ke basebetsi ba setjhaba le setjhaba ka kakaretso hore, motho ha a ya tshwanela ho lefa tjhelete e nngwe, mohlala e bang motho a tshwanetse ho lefa tjhelete e itseng bakeng sa tokomane ya boitsebiso, tjhelete eo e feletse moo ha ho tjhelete e nngwe e hlokehang ka thoko. Ntlhakemo e lokela ho kenyeletswa melawaneng yohle ya tshebeletso mme e behwe leboteng moo e tla bonwa ke bohle meahong ya setjhaba. Ebang ho hlokeha tjhelete ya tlatsetso bakeng sa tshebeletso e itseng, seo se lokela ho hlaloswa tokomaneng e tshwanetseng ya kopo.

Batho ba poraefete ba fanang ka tshebeletso Tshebeletsong ya setjhaba ba lokela ho hlokomediswa hore ba tlanngwe ke melawana e teng kahara Molao wa Motheo e laolang tshebeletso ya setjhaba hore ba itshware ka mokgwa o makgethe wa seporofeshenale. Dimpho, ditshehetso, disebediswa tsa dipapatso, dijo jwalojwalo ha di ya tshwanela hoba karolo ya tshebetso ya bonaTshebeletsong ya Setjhaba, kaha di ka nkwa e le ho susumetsa batho ba nkang diqeto mme seo ha se phehisano e ntle moo e leng batho ba bang ba phehisanang le bona ha ba kgone ho fana ka menyetla eo. 

Kaha ntlha ena hangata ho buuwa haholo ka yona mme e boima, se latelang ke tataiso feela e ka latelwang ke mafapha. Ho boima ho fana ka ditaelo tse feletseng mafapheng ka se tlamehileng ho etswa, mme mafapha a eletswa ho ikopanya le khomishini ya Tshebeletso ya setjhaba bakeng sa dikeletso ebang lefapha le iphumana le sa tsebe hore na le etse jwang hale tobane le amemo a jwalo.

Kamohelo ya dimpho, kapa eng feela e nang le boleng ba tjhelete ho tswa ho motho ya batlang thuso ya semmuso kapa a sebedisana le mmuso, kapa tshebetso ya hae e amana le mosebetsi wa setjhaba, e ka amohelwa ha feela tuemello e ngotswe ka lengolo ke hloho ya Lefapha.

Ke sa bohlokwa ho hlokomela hore dimpho kapa teboho e itseng e tswang ho mang kapa mang ntle le setho sa lelapa di lokela ho hlaloswa. Dimpho/Menyetla e lokelang ho hlaloswa ke e fetang R350. Basebetsi ba ka ikopanya le Khomishini ya Tshebeletso ya Setjhaba ebang ba sa tsebe hantle hore na ba etse jwang mabapi le kamohelo ya dimpho. 

4.5.4  Mosebetsi ha a hlalose lesedi la molao le molemong wa hae kapa le molemong wa batho ba bang.                                                                                                      

Basebetsi bao nakong ya tshebetso ya bona ba kopanang le lesedi le hlokolotsi la lekunutu, ha ba ya tshwanela ho phatlalatsa lesedi leo ntle le tumello e tshwanetseng. Lesedi leo ha le ya tshwanela ho sebediswa bakeng sa ho una molemo ka lona, kapa la sebediswa molemong wa ba itseng, kapa hona ho sebetsana le batho bao o sa utlwaneng le bona. Ke sa bohlokwa hore basebetsi ba lekole hore na lesedi leo le molemong wa tshebeletso ya setjhaba. Basebetsi ba lokela ho hlokomela hore ho sebeletsa ditaba pontsheng ha ho bolele hore o ka fana ka lesedi ha feela o rata. Kaha ho boima ho ka hlalosa hantle lesedi leo ho ka fanwang ka lona ho batho, basebetsi ba eletswa hore pele ba fana ka lona ba fumane tumello ho tswa ho baokamedi ba bona ebang ba sa tshepe hantle.

Mohlala 1:    Ho fana ka lesedi mabapi le dintlha tse batlwang kapa dipotso tse botswang batho bakeng sa sekgeo sa mosebetsi o itseng, ha se hore ke ntho e fosahetseng kaha e beha motho ya itseng ka botleng, empa ketso eo e boetse e ama ditokelo tsa batho ba bang ba thahasellang mosebetsi oo.

Mohlala 2: Ebang mosebetsi ka lebaka la mosebetsi wa hae o tseba morero wa Mmuso o tla phahamisa boleng ba matlo sebakeng se itseng, mosebetsi ya jwalo ha a ya lokela ho sebedisa lesedi leo bakeng sa ho ithuisa kapa ho ruisa metswalle le ba lelapa la hae.

4.5.5  Mosebetsi ha a ya tshwanela , ntle le tumello ho etsa mesebetsi e meng ka thoko e ka mo fang tjhelete kapa hona ho sebedisa thepa ya ofisi ho etsa mesebetsi eo.                                                                                                                

Basebetsi ba lebeletswe hore ba sebedise nako ya bona ntle le ho kgeloha ba sebeletsa tshebeletso ya setjhaba jwaleka mohiri wa bona. Mokgwa le ditlhoko tsa tshebeletso ya setjhaba di ka mokgwa oo ditabatabelo tsa tshebeletso ya setjhaba le setjhaba ka kakaretso di ke ke tsa phethahatswa ka botlalo, ebang mosebetsi wa setjhaba a boetse a ena le mesebetsi e meng ya poraefete kantle ho mosebetsi wa hae. Ke sa bohlokwa hore mosebetsi a fumane tumello pele a ka etsa mesebetsi e mo lefang ka ntle ho mosebetsi wa hae.

Mohlala 1:  Mosebetsi e ba karolo ya kgwebo. Ho etswa tlhophiso hore a tle mosebetsing kamora dihora tsa tshebetso feela. A ntse a sa lebella ho etsahala hore mosebetsi wa hae tshebeletsong ya setjhaba o mo qose hore a sebetse overtime. Sena se ka etsa hore a tsielehe, a se tsebe hore na  etse jwang, a ferekane monahano.

Mohlala 2: Ngaka e sebetsang sepetleleng sa Mmuso ha e ya lokela , ntle le tumello e tswang ho hloho ya Lefapha hore a ka nna a sebetsa poraefete sebakeng sa phekolo ya bakudi sa motswalle wa hae wa ngaka, kapa a sebedise disebediswa le meriana ya mmuso bakeng sa mosebetsi wa poraefete.

Mohlala 3: Mosebetsi o na le mosebetsi o mong wa bobedi kamora hoba a qete ho sebetsa mosebetsing wa hae, sena se bolela hore o robala bosiu. Mosebetsi ya jwalo o tla mosebetsing a kgathetse mme ha a phethe mosebetsi wa hae ho ya kamoo a tshwanetseng. Sena ha se molemong wa setjhaba mme ke tshenyo ya tjhelete ya batho balefang lekgetho.

KGAOLO 2
MOLAWANA WA BOITSHWARO BAKENG SA TSHEBELETSO YA SETJHABA
A.  SEPHEO
A.1  Bakeng sa ho netefatsa hore Tshebeletso ya setjhaba e phethahatsa dipehelo tsa molao wa motheo, basebetsi bohle ba lebeletswe hore ba sekehele tsebe melawana ya boitshwaro e hlalositsweng karolong ena.

A.2  Melawana ena e lokela hoba tataiso ho basebetsi hore na ho lebeletswe boitshwaro bo jwang, jwaleka mosebetsi ekasitana le kamano ya bona le ba bang. Tebello ke hore ebang basebetsi ba ikobela melawana ya boitshwaro, sena se tla matlafatsa tshebetso mme se thuse ho tlisa tshepo ya setjhaba Tshebeletsong ya Setjhaba.

B. SELELEKELA

B.1  Ke sa bohlokwa hore basebetsi ba tataiswe mabapi le kamano ya bona le bahlanka ba ketsamelao, dipolotiki le balaodi ba baholo ba naha, basebetsi ba bang le setjhaba, le ho hlalosa moya wa tshebetso oo basebetsi ba lokelang ho phetha mesebetsi ya bona ka ona, hore ho lokela ho etswe jwang bakeng sa ho phema kgohlang e ka hlahang ka lebaka la ditabatabelo tsa motho, le hore na ho lebeletswe boitshwaro bo jwang kamanong ya bona le setjhaba le maphelong a bona.

B.2  Leha Melawana ena ya boitshwaro e hlophisitswe ho akaretsa tsohle, ha se hore ke melawana e kgathatsang e laolang boitshwaro. Empa, dihloho tsa mafapha ho latela boikarabelo ba bona jwalekaha bo hlalositswe karolong ya 7(3)(b) ya molao wa tshebetso le tsamaiso e hlwekileng ya mafapha a bona, hara tse ding ba lebeletswe hore ba etsa bonnete hore boitshwaro ba basebetsi ba bona bo dumellana le melawana ya motheo ya boitshwaro e laolang tsamaiso ya tshebeletso ya setjhaba jwalekaha molao o hlalosa.

Dihloho tsa mafapha di lokela ho etsa bonnete hore basebetsi ba tseba mehato, ba ya e dumela ebile ba ya e ananela.

B.3  Sepheo se seholo ka melawana ena ya boitshwaro ke tshebetso e ntle, e leng ho kgothaletsa boitshwaro boo e leng mohlala. Leha ho le jwalo mosebetsi a ka fumanwa a le molato wa boitshwaro bo sa kgotsofatseng, mme ho tla sebetsanwa le yena ho latela melawana e behilweng ya tayo ebang a tlola dipehelo tse itseng tsa molawana wa boitshwaro, kapa a hloleha ho phethisa tse ding tsa dipehelo tsa ona.

C   MOLAO WA BOITSHWARO

C.1  Kamano le ketsamelao le bolaodi ba phethahatso ba naha.

        Mosebetsi -
C.1.1  o tshepehala ho Rephaboliki mme o sekehela tsebe Molao wa Motheo nakong eo a phethang mseebsti ya hae ya letsatsi le letsatsi; 

C.1.2  o beha ditabatabelo tsa setjhaba kapele ha a phetha mosebetsi wa hae;

C.1.3  o phethisa maano a mmuso ka botshepehi ha a phetha mosebetsi wa hae ho latela kamoo ho hlalositsweng melaong le dingolweng tse ding;

C.1.4  o ikitlaeletsa ho tseba le ho sekehela tsebe melao le ditaelo tse dumellanang le boitshwaro le tshebetso ya hae;

C.1.5  o sebedisana le mekgatlo ya setjhaba e thehilweng ho latela molao le Molao wa motheo molemong wa setjhaba.

C.2   KAMANO LE SETJHABA

          Mosebetsi - 
C.2.1  o kgothaletsa kamano le kutlwano ya setjhaba sohle sa Afrika Borwa nakong eo a phethang mosebetsi wa hae;

C.2.2  o tla sebeletsa setjhaba ka mokgwa o lokileng o hlokang leeme bakeng sa ho netefatsa hore setjhaba se tshepa tshebeletso ya setjhaba;

C.2.3  ke motho ya bonolo, ya thusang ka boikokobetso ha a sebetsana le setjhaba, ka nako tsohle o thusa setjhaba jwaleka batho ba tshwanetseng ho fuwa tshebetso ya boemo bo hodimo;

C.2.4  o tsotella maemo le dingongoreho tsa setjhaba tshebetsong ya hae, ekasitana le nakong eo a nkang diqeto tse ba amang;

C.2.5  o ikiseditse ntshetsopele ya Afrika Borwa ka ho fana ka tshebeletso ka potlako setjhabeng; 

C.2.6  ha a kgetholle moahi ofe kapa ofe wa naha ka mabaka a morabe, bong, botjhaba kapa sehlopha seo a tswang ho sona, mmala, kgetho ya motabo, dilemo, kholofalo, bodumedi, dipolotiki, maikutlo, tumelo, botjhaba kapa puo;

C.2.7  ha a sebedise maemo a hae hampe Tshebeletsong ya setjhaba ka ho ntshetsapele kapa ho hatella ditabatabelo tsa mokga  ofe kapa ofe wa dipolotiki kapa sehlopha se itseng; 

C.2.8  o hlompha le ho sireletsa seriti le ditokelo tsa motho e mong le e mong jwalekaha di hlalositswe Molaong wa motheo;

C.2.9  
o ananela tokelo ya setjhaba ya ho fumana lesedi, ho sa kenyeletswe lesedi le sireleditsweng ka molao.

C.3     DIKAMANAO PAKENG TSA BASEBETSI

               Mosebetsi -
C.3.1  o tla sebedisana hantle le basebetsi ba bang molemong wa setjhaba;

C.3.2  o tla phethisa ditaelo tsohle tse ntshwang ke batho ba filweng tokelo  eo ka molao, ha feela di se kgahlanong le Molao wa motheo kapa molao o mong; 

C.3.3  a ke ke a beha kapele ba lelapa le metswalle ditabeng tsa mosebetsi, a ke ke a sebedisa maemo a hae hampe kapa ho susumetsa mosebetsi e mong, kapa a susumetswe ho sebedisa maemo a hae hampe; 

C.3.4   o sebedisa metjha e nepahetseng ho hlahisa ditletlebo le dingongoreho tsa hae;

C.3.5  o ikemiseditse ntshetsopeleng, kgothatsong le tshebedisong e phethahetseng ya basebetsi ba laolwang ke yena, ekasitana le ho kgothaletsa dikamano tse ntle tsa mosebetsi le pakeng tsa basebetsi; 

C.3.6  o sebedisana ka mokgwa o motle, wa seporofeshene ka tekano le basebetsi ba bang, ho sa natswe morabe, bong, botjhaba, mmala, kgetho ya motabo, dilemo, kholofalo, bodumedi, dipolotiki, tsebo, tumelo, botjhaba le puo; 

C.3.7  ha a kenele mesebetsi ya dipolotiki mosebetsing.

C.4   PHETHO YA MESEBETSI

           Mosebetsi -
C.4.1  o ikemiseditse ho fihlela ditabatabelo tsa moo sebetsang ka ho boloka ditjeo molemong wa setjhaba;

C.4.2  ke motho ya nahanang ha a phetha mosebetsi, mme kamehla o leka mekgwa e ka thusang ho rarolla mathata, mme o ntlafatsa tshebetso a ntse a itshetlehile ka molao;

C.4.3  o phetha mosebetsi wa hae ka nako;

C.4.4  o phetha mosebetsi wa hae ka mokgwa wa seporofeshene le bokgoni; 

C.4.5  ha a amehe dithekisetsanong kapa diketso tse ka sitisanang le mosebetsi wa hae wa molao;

C.4.6   
o tla ikgula mosebetsing ofe kapa ofe wa molao, kapa moo ho nkwang diqeto ebang di thulana le ditabatabelo tsa hae tsa hore a ka una molemo ka mokgwa oo e seng ona, mme mosebetsi o lokela ho hlalosa tabatabelo e jwalo;

C.4.7   
o amohela boikarabelo ba hore o tla ithaopa ho kenela thupelo le ho   intshetsapele ka bo yena tshebetsong ya hae; 

C.4.8  
ke motho ya tshepahalang ya nang le boikarabelo ha a sebetsana le tjhelete ya setjhaba, mme o sebedisa thepa ya Tshebeletso ya setjhaba le disebediswa tse ding ka mokgwa o motle, bakeng sa mabaka a dumeletsweng a molao; 

C.4.9   
o kgothaletsa tsamaiso, e hlwekileng, e makgethe, e hlokang  bolotsana e nang le boikarabelo;

C.4.10  ha a ntse a phetha mosebetsi wa hae o tla tlaleha ho balaodi, bolotsana, bomenemene, menyetla e fuwang metswalle ka leeme, tsamaiso e mpe le eng kapa eng feela eo e leng tlolo ya molao, kapa e seng molemong wa setjhaba; 

C.4.11  o fana ka keletso ya nnete e hlokang leeme, ho latela lesedi le teng ho balaodi ba hae mme a koptjwa hore a etse jwalo; 

C.4.12  o ananela hore ditaba tse ding ke lekunutu, ditokomane le dipuisano, mme di lokela ho nkwa e le lekunutu ho ya kamoo di hlalositsweng.

C.5    BOITSHWARO LE DITABATABELO TSA PORAEFETE

               Mosebetsi -
C.5.1   
nakong ya mosebetsi, o apara ka mokgwa o tla thusa ho ntlafatsa seriti sa Tshebeletso ya setjhaba; 

C.5.2   
o sebedisa dino tse tahang ka boikarabelo kapa eng kapa eng feela e ka tahang; 

C.5.3  
mosebetsi a ke ke, ntle le tumello ya Hloho ya Lefapha a amohele dimpho, menyetla kapa thepa e nang le boleng ba tjhelete (tlhaloso ya boleng ba mpho ke ha bo feta R350) ho tswa ho mang kapa mang nakong ya tshebetso ya hae, kaha sena se ka nkwa e le tjotjo;

C.5.5   
ntle le tumello a keke a phetha mosebetsi ofe kapa ofe o mo putsang kantle ho mosebetsi wa hae, kapa a sebedisa thepa ya mosebetsi ho phetha mosebetsi oo.    

